
			འབྱུང་པོ་ལ་གཏོར་མ་བཏང་བ་ནི། ཨོཾ་བཛྲ་ཨ་མྲྀ་ཏ་ཀུཎྜ་ལི་ཧ་ན་ཧ་ན་ཧཱུྃ་ཕཊ། ཀྱིས་བསང༌། ཨོཾ་སྭ་བྷཱ་བ་ཤུདྡྷོཿསརྦ་དྷརྨཱཿསྭ་བྷཱ་བ་ཤུདྡྷོ྅་ཧཾཿ གིས་སྦྱངས། པདྨ་རིན་ཆེན་བྷནྡའི་སྣོད་རྣམས་སུ། །གཏོར་མ་འདོད་ཡོན་དཔག་ཏུ་མེད་པར་གྱུར། །ཨོཾ་ཨ་ཀཱ་རོ་མུ་ཁཾ་སོགས། ལན་གསུམ་གྱིས་བྱིན་བརླབས། 

			ཨོཾ་ཁ་ཁ་ཁཱ་ཧི་ཁཱ་ཧི་སརྦ་ཡཀྵ་རཀྵ་ས་བྷཱུ་ཏ་པྲེ་ཏཱ་པི་ཤཱ་ཙ་ཨུནྨཱ་ད་ཨ་པ་སྨཱ་ར་ཌཱ་ཀ་ཌཱ་ཀི་ནྱཱ་ད་ཡ། ཨི་དཾ་བ་ལིཾ་གྲྀཧྞནྟུ། ས་མ་ཡ་རཀྵནྟུ། མ་མ་སརྦ་སིདྡྷི་མྨེ་པྲ་ཡཙྪནྟུ། ཡ་ཐཻ་བྃ། ཡ་ཐེཥྚ། བྷུཉྫ་ཐ། ཛི་གྷྲ་ཐ། པི་པ་ཐ། མ་ཏི་ཀྲ་མ་ཐ། མ་མ་སརྦ་ཀཱ་ར་ཏ་ཡ་སཏྭ་སུ་ཁཾ་བི་ཤུདྡྷ་ས་ཧཱ་ཡི་ཀཾ་བྷ་བནྟུ་ཧཱུྃ་ཧཱུྃ་ཕཊ་ཕཊ་སྭཱ་ཧཱ། ལན་གསུམ་གྱིས་བསྔོས། 

			

			ལྷ་ཀླུ་དྲི་ཟ་གནོད་སྦྱིན་དང་། །ཤ་ཟ་གྲུལ་བུམ་མིའམ་ཅི། །རྗེད་བྱེད་ལ་སོགས་འབྱུང་པོའི་རིགས། །མ་ལུས་འཁོར་དང་བཅས་པ་རྣམས། །མཆོད་སྦྱིན་གཏོར་མ་འདི་བཞེས་ལ། །རྣལ་འབྱོར་བདག་ཅག་འཁོར་བཅས་ལ། །ནད་མེད་ཚེ་དང་དབང་ཕྱུག་དང༌། །དཔལ་དང་གྲགས་དང་སྐལ་པ་བཟང༌། །ལོངས་སྤྱོད་རྒྱ་ཆེན་ཀུན་ཐོབ་ཅིང༌། །ཞི་དང་རྒྱས་ལ་སོགས་པ་ཡི། །ལས་ཀྱི་དངོས་གྲུབ་བདག་ལ་སྩོལ། །དམ་ཚིག་ཅན་གྱིས་བདག་ལ་སྲུངས། །དངོས་གྲུབ་ཀུན་གྱི་སྟོངས་གྲོགས་མཛོད། །དུས་མིན་འཆི་དང་ནད་རྣམས་དང༌། །གདོན་དང་བགེགས་རྣམས་མེད་པར་མཛོད། །རྨི་ལམ་ངན་དང་མཚན་མ་ངན། །བྱ་བྱེད་ངན་པ་མེད་པར་མཛོད། །འཇིག་རྟེན་བདེ་ཞིང་ལོ་ལེགས་དང། །འབྲུ་རྣམས་འཕེལ་ཞིང་ཆོས་འཕེལ་དང༌། །བདེ་ལེགས་ཕུན་སུམ་ཚོགས་པ་དང༌། །ཡིད་ལ་འདོད་པ་ཀུན་འགྲུབ་མཛོད། །ཅེས་པས་ལས་བཅོལ་ལ། 

			འབྱུང་པོ་གང་དག་བདུད་ཀྱི་རིགས། །བྱང་ཆུབ་སྒྲུབ་ལ་གནོད་བྱེད་ཀུན། །མི་གནས་གཞན་དུ་འགྲོ་བར་གྱིས། །གལ་ཏེ་རབ་ཏུ་གནོད་བྱེད་ན། །རྡོ་རྗེ་ཁྲོ་བོའི་ཚོགས་རྣམས་ཀྱིས། །མཚོན་ཆ་འབར་བས་འཇིག་པར་བྱེད། །དེ་བས་ད་ལྟ་ཕྱིར་དེངས་ཤིག །ཨོཾ་བཛྲ་ཨ་མྲྀ་ཏ་དང་། སུམྦྷ་ནི་སོགས་ཀྱིས་བགེགས་བསྐྲད་དེ། 

			

			རྡོ་རྗེའི་ས་གཞི་རྭ་གུར་མདའ་ཡི་དྲྭ། །རྡོ་རྗེ་ཕྲེང་བའི་བླ་བྲེས་རབ་ཏུ་བརྒྱན། །རྡོ་རྗེ་ཁྲོ་བོའི་ཚོགས་ཀྱིས་ཕྱོགས་ཀུན་གཏམས། །རྡོ་རྗེའི་མེ་དཔུང་ཀུན་ཏུ་འབར་བར་གྱུར། །ཨོཾ་བཛྲ་རཀྵ་རཀྵ་ཧཱུྃ་ཧཱུྃ་ཧཱུྃ་ཕཊ་སྭཱ་ཧཱ། ཞེས་པས་མཚམས་བཅད་དོ། །

			རྩ་བའི་དོན་གསུམ་པ། བླ་མའི་དཀྱིལ་འཁོར་སྒྲུབ་ཅིང་མཆོད་པ་ལ་གཉིས་ལས། དང་པོ་ཐུན་མོང་ཐེག་པའི་ལུགས་ཀྱི་བླ་མའི་རྣལ་འབྱོར་གྱི་ཚོགས་ཞིང་གསལ་འདེབས་པ་ནི། སྣ་ཚོགས་རིན་ཆེན་བཀོད་པའི་ས་གཞི་ལ། །མདངས་ལྡན་དཔག་བསམ་ལྗོན་ཤིང་རྒྱས་པའི་སྟེང་། །པདྨ་འདབ་རྒྱས་ཉི་ཟླ་བརྩེགས་པའི་སྟེང་། །བཅོམ་ལྡན་ཐུབ་ཆེན་གསང་བདག་ཀུན་ཏུ་བཟང་། །འཇིག་རྟེན་དབང་ཕྱུག་རྒྱལ་དབང་ཀརྨ་པ། །དབྱེར་མེད་རྒྱལ་ཚབ་སྐྱབས་གནས་ཀུན་འདུས་ནི། །དཀར་གསལ་ཏིང་འཛིན་མཆོག་ཏུ་དགྱེས་པའི་ཞལ། །ཐུགས་རྗེའི་སྤྲིན་མཛེས་དམར་སེར་ཅོད་པཎ་གསོལ། །སྣང་སྟོང་དབྱེར་མེད་རྡོ་རྗེ་དྲིལ་བུ་འཛིན། །ཆོས་གོས་གསུམ་ལྡན་རྡོ་རྗེའི་སྐྱིལ་ཀྲུང་བཞུགས། །ཡི་དམ་དཔའ་བོ་ཌཱ་ཀི་ཚོགས་བཅས་དྲུང་། །བདག་སོགས་ནམ་མཁའ་མཉམ་པའི་སེམས་ཅན་གྱིས། །གུས་པས་སྐྱབས་འགྲོ་སེམས་བསྐྱེད་གསོལ་འདེབས་གྱུར། །

			ཅེས་མོས་ནས་སྐྱབས་སུ་འགྲོ་བ་ནི། བདག་དང་འགྲོ་བ་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་དུས་འདི་ནས་བཟུང་སྟེ་ཇི་སྲིད་བྱང་ཆུབ་སྙིང་པོ་ལ་མཆིས་ཀྱི་བར་དུ། རྫོགས་པའི་སངས་རྒྱས་བཅོམ་ལྡན་འདས་རྣམས་དང་དབྱེར་མེད་པའི་དཔལ་ལྡན་བླ་མ་དམ་པ་རྣམས་ལ་སྐྱབས་སུ་མཆིའོ། །ཡི་དམ་དཀྱིལ་འཁོར་གྱི་ལྷ་ཚོགས་རྣམས་ལ་སྐྱབས་སུ་མཆིའོ། །དམ་པའི་ཆོས་རྣམས་ལ་སྐྱབས་སུ་མཆིའོ། །འཕགས་པའི་དགེ་འདུན་རྣམས་ལ་སྐྱབས་སུ་མཆིའོ། །ཞེས་ལན་གསུམ་ལ་སོགས་པ་བརྗོད་ནས། 

			

			ནམ་མཁའི་མཐའ་མཉམ་སེམས་ཅན་ཀུན། །བདེ་གཤེགས་སྐུ་ལྔའི་བདག་ཉིད་ཀྱི། །གོ་འཕང་མཆོག་ལ་འགོད་པའི་ཕྱིར། །ཟབ་མོའི་ལམ་ལ་འཇུག་པར་བགྱི། །ཞེས་ལན་གསུམ་གྱིས་སེམས་བསྐྱེད། 

			གསོལ་བ་འདེབས་པ་ནི། བླ་མ་མཉམ་མེད་སངས་རྒྱས་རིན་པོ་ཆེ། །དུས་གསུམ་བདེ་གཤེགས་སྲས་བཅས་ཐམས་ཅད་ཀྱིས། །སྐུ་གསུང་ཐུགས་ཀྱི་རང་བཞིན་བྱིན་བརླབས་པ། །མཐོང་བ་དོན་ལྡན་ཞབས་ལ་གསོལ་བ་འདེབས། །ས་བཅུའི་དབང་ཕྱུག་དཔལ་འབྱོར་དོན་གྲུབ་དང་། །རྒྱལ་བའི་རྒྱལ་ཚབ་བཀྲ་ཤིས་རྣམ་པར་རྒྱལ། །ལྷ་མིའི་དོན་མཛད་གྲགས་པ་དཔལ་འབྱོར་མཚན། །མཁས་གྲུབ་མཆོག་བརྙེས་གྲགས་པ་དོན་ཀུན་གྲུབ། །བསྟན་པའི་མགོན་གཅིག་གྲགས་པ་མཆོག་གི་དབྱངས། །རྒྱལ་བའི་སྲས་མཆོག་མཚུངས་མེད་ནོར་བུ་བཟང་། །བདུད་དཔུང་ཟིལ་གནོན་དཀོན་མཆོག་འོད་ཟེར་ཞབས། །གཙུག་ལག་རིག་པའི་དབང་ཕྱུག་ཆོས་དཔལ་བཟང་། །གནོད་སྦྱིན་འགྲོ་འདུལ་གྲགས་པ་ཡེ་ཤེས་འབར། །དུག་གསུམ་ནད་སེལ་བསྟན་པའི་ཉི་མ་ཆེ། །ཐུགས་རྗེ་མཚུངས་མེད་གྲགས་པ་རྒྱ་མཚོའི་དཔལ། །རིགས་ཀུན་ཁྱབ་བདག་དཀྱིལ་འཁོར་ཡོངས་ཀྱི་མགོན། །མཚུངས་མེད་རྗེ་བཙུན་དཔལ་ལྡན་བླ་མ་དང་། །བཀའ་བརྒྱུད་ནོར་བུའི་ཕྲེང་བ་ཐམས་ཅད་ལ། །སྒོ་གསུམ་གུས་པ་ཆེན་པོས་གསོལ་བ་འདེབས། །འདི་ནས་བཟུང་སྟེ་ཚེ་རབས་ཐམས་ཅད་དུ། །ཟབ་མོའི་ལམ་བཟང་རྒྱུད་སྡེ་དུ་མའི་བཅུད། །ཉམས་སུ་བླངས་ནས་ཡེ་ཤེས་སྐུ་འགྲུབ་ཤོག །ཕུན་ཚོགས་དགེ་ལེགས་ཀུན་སྩོལ་དཀོན་མཆོག་གསུམ། །རྒྱ་ཆེན་སྨོན་ལམ་ཡོངས་གྲུབ་ལ་བཏུད་དེ། །རྣམ་དག་མོས་པའི་བློ་ཡིས་རབ་དད་པས། །གཅིག་ཏུ་འདོད་པའི་དོན་རྣམས་གསོལ་བར་བགྱི། །བདག་ནི་སྐྱེ་ཞིང་སྐྱེ་བ་ཐམས་ཅད་དུ། །རིགས་གཟུགས་སྐལ་པ་མཆོག་དང་ལྡན་པ་དང༌། །ཐེག་པ་བླ་ན་མེད་པ་ལེགས་འདོམས་པའི། །དགེ་བའི་བཤེས་ཀྱིས་རྗེས་སུ་འཛིན་གྱུར་ཅིག །ཁྱད་པར་དཔལ་ལྡན་བླ་མ་མཆོག་གི་ནི། །སྐྱེས་པའི་རབས་ཀྱི་ཕྲེང་བ་ཀུན་ཏུ་ཡང༌། །ཟབ་ཅིང་རྒྱ་ཆེའི་གསུང་ལས་སྐྱེས་གྱུར་ཏེ། །བླ་ན་མེད་པའི་བྱང་ཆུབ་མྱུར་ཐོབ་ཤོག །ཅེས་ལན་གསུམ་གྱིས་གསོལ་བ་བཏབ་ནས། སྐྱབས་ཡུལ་རང་ཐིམ་བྱིན་བརླབས་གཉིས་མེད་གྱུར། །ཅེས་ཉམས་སུ་བླང་ངོ་། །

			

			གཉིས་པ་ཐུན་མིན་གསང་སྔགས་བླ་མེད་ཀྱི་ལུགས་ལ་གཉིས་ལས། དང་པོ་བླ་མའི་རྣལ་འབྱོར་ལ་ལྔ་སྟེ། དང་པོ་རང་རྒྱུད་དག་ཅིང་མཆོད་རྫས་བྱིན་གྱིས་བརླབ་པ་ནི། སྤྱི་བོར་སྣ་ཚོགས་པདྨ་ཟླ་བའི་སྟེང། །ཧཱུཾ་ལས་རྡོ་རྗེ་སེམས་དཔའ་སྐུ་མདོག་དཀར། །ཞི་ཞལ་ཕྱག་གཉིས་རྡོ་རྗེ་དྲིལ་བུ་འཛིན། །རིན་ཆེན་རྒྱན་དྲུག་དར་གྱི་ན་བཟའ་གསོལ། །དམ་ཚིག་ཡེ་ཤེས་དབྱེར་མེད་ཐུགས་ཀའི་དབུས། །ཟླ་སྟེང་ཧཱུཾ་ལ་སྔགས་ཀྱིས་བསྐོར་བ་ལས། །བདུད་རྩིའི་རྒྱུན་བབས་སྡིག་སྒྲིབ་མ་ལུས་སྦྱངས། །སྒོ་གསུམ་སྙིང་པོའི་ཡེ་ཤེས་མངོན་བྱས་གྱུར། །ཨོཾ་ཤྲཱི་ཧེ་རུ་ཀ་སཏྭ་ས་མ་ཡ། མ་ནུ་པཱ་ལ་ཡ། ཧེ་རུ་ཀ་ཏྭེ་ནོ་པ། ཏིཥྛ་དྲྀ་ཌྷོ་མེ་བྷ་ཝ། སུ་ཏོཥྱོ་མེ་བྷ་ཝ། ཨ་ནུ་རཀྟོ་མེ་བྷ་ཝ། སུ་པོཥྱོ་མེ་བྷ་ཝ། སརྦ་སིདྡྷི་མྨེ་པྲ་ཡཙྪ། སརྦ་ཀརྨ་སུ་ཙ་མེ། ཙིཏྟཾ་ཤྲེ་ཡཿ ཀུ་རུ་ཧཱུྃ། ཧ་ཧ་ཧ་ཧ་ཧོཿ བྷ་ག་ཝཱནྲ། ཧེ་རུ་ཀ་མཱ་མེ་མུཉྩ་ཧེ་རུ་ཀོ་བྷ་བ་མ་ཧཱ་ས་མ་ཡ་སཏྭ་ཨཱཿཧཱུྃ་ཕཊ། ཅེས་ཅི་ནུས་དང༌། ཨོཾ་ཨཱཿགུ་རུ་བཛྲ་སཏྭ་ཧཱུྃ། 

			

			ཡང་སྙིང་བཟླས་མཐར། མགོན་པོ་བདག་ནི་མི་ཤེས་རྨོངས་པ་ཡིས། །དམ་ཚིག་ལས་ནི་འགལ་ཞིང་ཉམས། །བླ་མ་མགོན་པོས་སྐྱབས་མཛོད་ཅིག །གཙོ་བོ་རྡོ་རྗེ་འཛིན་པ་ཀྱཻ། །ཐུགས་རྗེ་ཆེན་པོའི་བདག་ཉིད་ཅན། །འགྲོ་བའི་གཙོ་ལ་བདག་སྐྱབས་མཆི། །རྡོར་སེམས་འོད་ཞུ་བདག་ཐིམ་གཉིས་མེད་གྱུར། །

			ལས་ཀྱི་བུམ་པར་དམིགས་ནས། པད་ཉིའི་སྟེང་དུ་བདུད་རྩི་འཁྱིལ་བའི་སྐུ། །ལྗང་གསལ་ཁྲོ་བོའི་ཆས་ལྡན་འདོར་སྟབས་བཞུགས། །ཕྱག་གཡས་རྒྱ་གྲམ་འཛིན་ཅིང་གཡོན་པ་ཡིས། །སྡིགས་མཛུབ་མཛད་པས་གཟི་བརྗིད་འབར་བར་གསལ། །ཐུགས་ཀའི་འོད་ཀྱིས་ཡེ་ཤེས་སྤྱན་དྲངས་བསྟིམ། །སྣ་ཚོགས་མཆོད་སྤྲིན་ཕྱི་ནང་གསང་བས་མཆོད། །སྐུ་ལས་ཡེ་ཤེས་བདུད་རྩི་རྒྱུན་བབས་པས། །བགེགས་ཀུན་འཇོམས་བྱེད་རྒྱ་མཚོར་འཁྱིལ་བར་གྱུར། །ཨོཾ་བཛྲ་ཨ་མྲྀ་ཏ་ཀུཎྜ་ལི་ཧཱུྃ་ཕཊ། ཅེས་བཟླས་ནས། 

			

			ལས་ཆུ་ཕྱོགས་ཀུན་ཏུ་འཐོར་བཞིན་དུ། ཁྲོ་བོའི་དབང་པོས་མ་རུང་བདུད་ཀྱི་ཚོགས། །ཚར་གཅོད་བར་ཆད་ཟློག་པའི་ཕྲིན་ལས་མཛོད། །ཅེས་བརྗོད་པས་ཕྲིན་ལས་བཅོལ་ལོ། །

			ཨོཾ་བཛྲ་ཨ་མྲྀ་ཏ་ཀུཎྜ་ལི་ཧ་ན་ཧ་ན་ཧཱུྃ་ཕཊ། ཀྱིས་བསང༌། ཨོཾ་སྭ་བྷཱ་བ་ཤུདྡྷོཿསརྦ་དྷརྨཱཿསྭ་བྷཱ་བ་ཤུདྡྷོ྅་ཧཾཿ གིས་སྦྱངས། སྟོང་པའི་ངང་ལས་རིན་པོ་ཆེ་ཡི་སྣོད་ཡངས་ཤིང་རྒྱ་ཆེ་བ་དཔག་ཏུ་མེད་པའི་ནང་དུ། ཨོཾ་ཡིག་ལས་བྱུང་བའི་མཆོད་ཡོན་ཞབས་བསིལ་མེ་ཏོག་བདུག་སྤོས་མར་མེ་དྲི་ཆབ་ཞལ་ཟས་རོལ་མོ་ལ་སོགས་པ་མཆོད་པའི་རྫས་དྭངས་ཤིང་ཐོགས་པ་མེད་པ། ཟག་པ་མེད་པའི་དགྱེས་པ་སྐྱེད་པར་བྱེད་པ། འཕགས་པ་ཀུན་ཏུ་བཟང་པོའི་མཆོད་པའི་སྤྲིན་ལྟ་བུ་འཁོར་བ་ཇི་སྲིད་མ་སྟོང་གི་བར་དུ་རྒྱུན་མི་ཆད་པར་འབྱུང་བའི་རང་བཞིན་དུ་གྱུར། །ཨོཾ་བཛྲ་ཨརྒྷཾ་ཨཱ་ཧཱུཾ་སོགས་དང། མཆོད་སྤྲིན་གྱི་གཟུངས། ནཱ་མོ་རཏྣ་ཏྲ་ཡཱ་ཡ། ནཱ་མོ་བྷ་ག་ཝ་ཏེ། བཛྲ་སཱ་ར་པྲ་མརྡྷ་ནེ། ཏ་ཐཱ་ག་ཏཱ་ཡ། ཨརྷ་ཏེ་སམྱཀྶཾ་བུདྡྷ་ཡ། ཏདྱ་ཐཱ། ཨོཾ་བཛྲེ་བཛྲེ། མ་ཧཱ་བཛྲེ། མ་ཧཱ་ཏེ་ཛྭ་བཛྲེ། མཧཱ་བིདྱཱ་བཛྲེ། མཧཱ་བོ་དྷི་ཙིཏྟ་བཛྲེ། མཧཱ་བོ་དྷི་མཎྚོ་པ་སཾ་ཀྲ་མ་ཎ་བཛྲེ། སརྦ་ཀརྨ་ཨ་ཝ་ར་ཎ་བི་ཤྭ་དྷ་ན་བཛྲེ་སྭཱ་ཧཱ། ཞེས་བརྗོད་ལ་མཆོད་རྫས་བྱིན་གྱིས་བརླབས་ཏེ་རོལ་མོའི་སྒྲ་བྱའོ། །

			ཕྱག་འཚལ་བ་ནི། ནཱ་མོ་གུ་རུ། གང་གི་དྲིན་གྱིས་བདེ་ཆེན་ཉིད། །སྐད་ཅིག་ཉིད་ལ་འཆར་བ་གང་། །བླ་མ་རིན་ཆེན་ལྟ་བུའི་སྐུ། །རྡོ་རྗེ་ཅན་ཞབས་པད་ལ་འདུད། །ཅེས་དང་། 

			རྒྱལ་དབང་ཆོས་གྲགས་རྒྱ་མཚོའི་གསུང་ལས། རྗེ་བཙུན་འདི་ཡི་རྣམ་ཐར་རྒྱ་མཚོ་ལ། །བདག་བློ་ཕྱེ་མ་ལེབ་ཀྱིས་མི་བགྲོད་ཀྱི། །འོན་ཀྱང་དད་བློའི་མངོན་དུ་སྣང་བ་ཡི། །སྐུ་གསུང་ཐུགས་ཀྱི་ཚུལ་རྣམས་ལྟ་བར་བགྱི། །མཐོང་བ་ཙམ་གྱིས་ངེས་ཤེས་སྐྱེ་བར་འགྱུར། །མཐོང་ཙམ་གྱིས་ནི་དད་ཅིང་གུས། །རྗེས་སུ་དཔག་ན་ཤིན་ཏུ་ཟབ། །ཐོས་པས་ངོ་མཚར་ཆེན་པོའི་གནས། །འདི་དག་ཀུན་ལ་མངོན་སུམ་སྟེ། །འདི་ཉིད་ཁོ་ན་མཐོང་བ་མིན། །སངས་རྒྱས་ཀུན་དང་སྤྱོད་ཚུལ་མཚུངས། །དེ་ཕྱིར་དཔལ་འབྱོར་དོན་གྲུབ་ཅེས། །ཡོངས་སུ་གྲགས་པའི་རྗེ་བཙུན་མཆོག །འགྲོ་བའི་མགོན་ལ་ཕྱག་འཚལ་ལོ། །ཞེས་དང་། ཤེས་བྱའི་མཁའ་ལ་མཁྱེན་རབ་དཀྱིལ་འཁོར་རྒྱས། །མཛད་པའི་འོད་སྟོང་གདུལ་བྱའི་གླིང་ལ་ཕོག །རྒྱལ་བའི་བསྟན་པ་ཀུན་ནས་གསལ་མཛད་པ། །བཀའ་བརྒྱུད་བླ་མ་རྣམས་ལ་ཕྱག་འཚལ་ལོ། །ཀུན་ཁྱབ་བདེ་ཆེན་རིག་རྩལ་ཡེ་ཤེས་ལས། །རིགས་དང་དཀྱིལ་འཁོར་རྒྱ་མཚོའི་ཁྱབ་བདག་མཆོག །བཅོམ་ལྡན་རྒྱལ་བའི་རྒྱལ་ཚབ་རྡོ་རྗེ་འཆང་། །དཔལ་ལྡན་བླ་མའི་ཞབས་ལ་ཕྱག་འཚལ་ལོ། །འགྲོ་ཀུན་ཉམ་ངའི་མཚོ་ལས་དབུགས་དབྱུང་ཞིང་། །བླ་མེད་མཆོག་གི་རྒྱལ་སར་འགོད་མཛད་པ། །ངེས་དོན་སྒྲུབ་བརྒྱུད་བསྟན་པའི་ཉི་མ་ཆེ། །མཚུངས་མེད་རྗེ་བཙུན་བླ་མར་ཕྱག་འཚལ་ལོ། །མ་བཅོས་བདེ་གཤེགས་སྙིང་པོའི་ཡེ་ཤེས་དཔྱིད། །མཆོག་གི་ཞལ་ལུང་སྨིན་གྲོལ་བདུད་རྩིའི་རྒྱུན། །སྐལ་བཟང་འགྲོ་ལ་སྩོལ་མཛད་ཆོས་ཀུན་གྱི། །འབྱུང་གནས་རྣམ་འདྲེན་བླ་མར་ཕྱག་འཚལ་ལོ། །གནམ་བསྐོས་འཇམ་དབྱངས་ས་སྐྱོང་གོང་མ་ཆེས། །སྲིད་ཞིའི་གཙུག་རྒྱན་མཆོག་གི་རྒྱལ་ས་ལ། །གཽ་ཤྲཱིའི་མཚན་མཆོག་དོན་ལྡན་གཟེངས་བསྟོད་དེ། །ཕྱོགས་ལས་རྣམ་པར་རྒྱལ་ལ་ཕྱག་འཚལ་ལོ། །སངས་རྒྱས་ཐམས་ཅད་འདུས་པའི་སྐུ། །རྡོ་རྗེ་འཛིན་པའི་ངོ་བོ་ཉིད། །དཀོན་མཆོག་གསུམ་གྱི་རྩ་བ་སྟེ། །བླ་མ་རྣམས་ལ་ཕྱག་འཚལ་ལོ། །བླ་མའི་སྐུ་ནི་རྡོ་རྗེའི་སྐུ། །མཛེས་ཤིང་ལྟ་བས་ཆོག་མི་ཤེས། །བསམ་གྱིས་མི་ཁྱབ་ཡོན་ཏན་ལྡན། །བླ་མའི་སྐུ་ལ་ཕྱག་འཚལ་ལོ། །བླ་མའི་གསུང་ནི་ཚངས་པའི་དབྱངས། །བདག་མེད་སེང་གེའི་སྒྲ་དང་ལྡན། །མུ་སྟེགས་རི་དྭགས་སྐྲག་མཛད་པའི། །བླ་མའི་གསུང་ལ་ཕྱག་འཚལ་ལོ། །བླ་མའི་ཐུགས་ནི་ནམ་མཁའ་འདྲ། །བདེ་གསལ་མི་རྟོག་སྟོང་པའི་ངང་། །རྣམ་ཐར་གསུམ་ལ་ལེགས་གནས་པའི། །བླ་མའི་ཐུགས་ལ་ཕྱག་འཚལ་ལོ། །ཞེས་སོ། །

			

			མཆོད་པ་འབུལ་བ་ནི། ཨོཾ་ཨ་མྲི་ཏས་བསང་། སྭ་བྷཱ་ཝས་སྦྱངས་ནས། སྟོང་པའི་ངང་ལས་ཨོཾ་ཡིག་ལས། །སྣ་ཚོགས་རིན་ཆེན་སྣོད་ཡངས་པ། །དཔག་ཏུ་མེད་པ་རྣམས་ཀྱི་ནང་། །མཆོད་ཡོན་ཞབས་བསིལ་མེ་ཏོག་སྤོས། །སྒྲོན་མེ་དྲི་ཞལ་རོལ་མོ་དང་། །བཀྲ་ཤིས་རྫས་རྟགས་ལ་སོགས་པའི། །ཀུན་བཟང་མཆོད་པའི་སྤྲིན་ལྟ་བུ། །ནམ་མཁའི་དབྱིངས་དང་མཉམ་པར་གྱུར། །ཨོཾ་ཨཱཿབཛྲ་ཨརྒྷཾ་པྲ་ཏཱིཙྪ་ཧཱུྃ། པཱ་དྱི། པུཥྤེ། དྷུ་པེ། ཨཱ་ལོ་ཀེ། གྷནྡྷེ། ནཻ་ཝེདྱི། ཤབྟའི་བར་གྱིས་མཆོད། 

			

			རོལ་མོའི་སྒྲ་དང་བཅས་མཆོད་སྤྲིན་གཟུངས་ནི། ན་མོ་རཏྣ་ཏྲ་ཡཱ་ཡ། ན་མོ་བྷ་ག་ཝ་ཏེ། བཛྲ་སཱ་ར་པྲ་མརྡྷ་ནེ། ཏ་ཐཱ་ག་ཏཱ་ཡ། ཨརྷ་ཏེ་སམྱཀྶཾ་བུདྡྷ་ཡ། ཏདྱ་ཐཱ། ཨོཾ་བཛྲེ་བཛྲེ། མ་ཧཱ་བཛྲེ། མ་ཧཱ་ཏེ་ཛྭ་བཛྲེ། མཧཱ་བིདྱཱ་བཛྲེ། མཧཱ་བོ་དྷི་ཙིཏྟ་བཛྲེ། མཧཱ་བོ་དྷི་མཎྚོ་པ་སཾ་ཀྲ་མ་ཎ་བཛྲེ། སརྦ་ཀརྨ་ཨ་ཝ་ར་ཎ་བི་ཤྭ་དྷ་ན་བཛྲེ་སྭཱཧཱ། ཞེས་བརྗོད་ནས། 

			ནམ་མཁའ་གང་བའི་མཆོད་རྫས་རྣམས་རང་ལས་སྤྲུལ་པའི་མཆོད་ལྷ་དུ་མས་མཆོད་པའི་མོས་པ་དང་བཅས་ཏེ། ལྷ་མིའི་འཇིག་རྟེན་ཀུན་ན་མཆོག་གྱུར་པའི། །མཆོད་ཡོན་བཟང་པོའི་ཡན་ལག་རྣམ་ལྡན་འདི། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་ཨརྒྷཾ་པྲ་ཏིཙྪ་སྭཱ་ཧཱ། འཇིག་རྟེན་ཀུན་ན་ཡིད་དུ་འོང་བ་ཡི། །དག་བྱེད་དྲི་མཆོག་ལྡན་པའི་ཞབས་བསིལ་འདི། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་པཱདྱི་པྲ་ཏིཙྪ་སྭཱ་ཧཱ། མནྡ་ར་དང་དཀར་དམར་མདངས་ལྡན་པའི། །པདྨ་ཨུཏྤལ་མེ་ཏོག་མཛེས་ལྡན་རྣམས། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་པུཥྤེ་པྲ་ཏིཙྪ་སྭཱ་ཧཱ། བཟང་པོའི་དྲི་ལྡན་ཙནྡན་སྦྲུལ་སྙིང་དང་། །ཨ་གར་ཛ་ཏི་སྤོས་ཀྱི་བྱེ་བྲག་རྣམས། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་དྷཱུ་པེ་པྲ་ཏིཙྪ་སྭཱ་ཧཱ། ཉི་ཟླ་ནོར་བུ་འབར་བའི་འོད་ཟེར་དང་། །ལྗོན་ཤིང་སྒྲོན་མེའི་སྣང་བ་ལ་སོགས་པ། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་ཨཱ་ལོ་ཀེ་པྲ་ཏིཙྪ་སྭཱ་ཧཱ། དག་བྱེད་ཡིད་འོང་དྲི་མཆོག་དུ་མ་དང་། །ལྷན་ཅིག་སྦྱར་བའི་དྲི་ཆབ་རྣམ་པ་ཀུན། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་གནྡྷེ་པྲ་ཏིཙྪ་སྭཱ་ཧཱ། ལྷ་བཤོས་རོ་མཆོག་སྟོང་ལྡན་དུ་མ་དང་། །བཅུད་ལྡན་ཟས་མཆོག་རྣམ་པ་ཇི་སྙེད་ཀུན། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་ནཻ་ཝེདྱ་པྲ་ཏིཙྪ་སྭཱ་ཧཱ། རྣམ་བདུན་རིན་ཆེན་ལས་གྲུབ་པི་ཝང་དང་། །མཁར་རྔ་གླིང་བུ་རོལ་མོའི་བྱེ་བྲག་རྣམས། །བླ་མ་ཡེ་ཤེས་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་ཤབྡ་པྲ་ཏིཙྪ་སྭཱ་ཧཱ། 

			

			འདོད་ཡོན་ལྔ་ཡི་མཆོད་པ་ནི། ལྷ་མི་གདེངས་ཅན་ཡུལ་ན་གཟུགས་དང་སྒྲ། །དྲི་རོ་རེག་བྱ་མཆོད་པའི་བྱེ་བྲག་རྣམས། །བླ་མ་རྩ་གསུམ་དཀྱིལ་འཁོར་ལྷ་ལ་འབུལ། །བཞེས་ནས་དབང་བསྐུར་བྱིན་གྱིས་བརླབ་ཏུ་གསོལ། །

			བཀྲ་ཤིས་རྟགས་བརྒྱད་ནི། ལྷ་རྫས་རིན་ཆེན་གདུགས་དང་གསེར་གྱི་ཉ། །འདོད་འབྱུང་བུམ་བཟང་ཡིད་འོང་པདྨ་མཆོག །རབ་དཀར་དུང་དང་རབ་མཛེས་དཔལ་བེའུ། །བདུད་ལས་རྣམ་རྒྱལ་གཟི་ལྡན་རྒྱལ་མཚན་ཆེ། །རྩིབས་སྟོང་ལྡན་པ་གསེར་གྱི་འཁོར་ལོ་བཅས། །བཞེས་ནས་དབང་བསྐུར་བྱིན་གྱིས་བརླབ་ཏུ་གསོལ། །

			

			བཀྲ་ཤིས་རྫས་བརྒྱད་ནི། དུར་བའི་ཚེ་ནི་རིང་དུ་བརྟན་བྱེད་དེ། །དམ་པའི་ཆོས་སྒྲ་འབྱུང་བའི་གཡས་འཁྱིལ་དུང་། །མེ་ལོང་དྲི་མེད་རབ་ཏུ་གསལ་བ་དང་། །གི་ཝང་ནད་ཀུན་ཞི་བྱེད་སྨན་གྱི་མཆོག །བཅུད་རྣམས་ཀུན་གྱི་སྙིང་པོར་གྱུར་པའི་ཞོ། །ལི་ཁྲི་དམར་པོ་ཀུན་ལ་དབང་བྱེད་རྫས། །བིལ་ཝས་བཟང་པོའི་དོན་རྣམས་འགྲུབ་བྱེད་པ། །ཡུངས་ཀར་བགེགས་རྣམས་འཇོམས་པར་བྱེད་པ་སྟེ། །ཐུབ་པའི་དབང་པོས་བྱིན་བརླབས་རྫས་མཆོག་རྣམས། །བླ་མ་རྩ་གསུམ་དཀྱིལ་འཁོར་ལྷ་ལ་འབུལ། །ཐུགས་རྗེས་འགྲོ་བའི་དོན་དུ་བཞེས་སུ་གསོལ། །བཞེས་ནས་དབང་བསྐུར་བྱིན་གྱིས་བརླབ་ཏུ་གསོལ། །

			རྒྱལ་སྲིད་བདུན་ནི། ས་གསུམ་དབང་མཛད་གསེར་གྱི་འཁོར་ལོ་དང་། །དགོས་འདོད་མ་ལུས་འབྱུང་བའི་ཡིད་བཞིན་ནོར། །གཟུགས་མཛེས་ཉོན་མོངས་སྐྱོན་བྲལ་བཙུན་མོ་མཆོག །མཚུངས་མེད་ནོར་དང་བློ་ལྡན་བློན་པོ་དང་། །ཁ་བའི་རི་ལྟར་བརྗིད་པའི་ལག་ལྡན་གཙོ། །ཡིད་ལྟར་མགྱོགས་པའི་མཐིང་སྔོན་ཅང་ཤེས་རྟ། །མ་ལུས་བདུད་དཔུང་འཇོམས་བྱེད་དམག་དཔོན་ཏེ། །འཁོར་ལོས་བསྒྱུར་བའི་རིན་ཆེན་སྣ་བདུན་པོ། །བླ་མ་རྩ་གསུམ་དཀྱིལ་འཁོར་ལྷ་ལ་འབུལ། །བཞེས་ནས་དབང་བསྐུར་བྱིན་གྱིས་བརླབ་ཏུ་གསོལ། །

			

			ནང་གི་མཆོད་པ་འབུལ་བ་ནི། ཨོཾ་བཛྲ་ཨ་མྲྀ་ཏ་ཀུཎྜ་ལི་ཧ་ན་ཧ་ན་ཧཱུྃ་ཕཊ། ཀྱིས་བསང༌། ཨོཾ་སྭ་བྷཱ་བ་ཤུདྡྷོཿསརྦ་དྷརྨཱཿསྭ་བྷཱ་བ་ཤུདྡྷོ྅་ཧཾཿ གིས་སྦྱངས། 

			རླུང་དཀྱིལ་མེ་དཔུང་ཐོད་སྒྱེད་གསུམ་གྱི་སྟེང། །བྷནྡའི་སྣོད་དུ་དམ་ཚིག་རྫས་བཅུ་པོ། །བཞུ་བཀོལ་འོད་ཀྱིས་ཡེ་ཤེས་བདུད་རྩིའི་ཆར། །སྤྱན་དྲངས་གཉིས་མེད་རྒྱ་མཚོར་འཁྱིལ་བར་གྱུར། །ཨོཾ་ཨཱཿཧཱུྃ་ཧ་ཧོཿཧྲཱིཿ ལན་གསུམ་གྱིས་བྱིན་བརླབས། 

			མཐེབ་སྲིན་ཉི་ཟླ་ཁ་སྦྱར་བས་བདུད་རྩི་མཆོད་པའི་ཚུལ་གྱིས། གཉིས་སུ་སྣང་བའི་ཡུལ་ལས་རབ་འདས་ཤིང་། །བླ་མེད་མཆོག་གི་དངོས་གྲུབ་འབྱུང་བའི་གནས། །གཉིས་མེད་བདེ་བའི་རང་བཞིན་བདུད་རྩི་འདི། །རྡོ་རྗེ་འཛིན་དབང་བླ་མའི་དཀྱིལ་འཁོར་མཆོད། །ཨོཾ་ཨཱཿཧཱུྃ། ཞེས་དང་། བསྐལ་པ་བཟང་པོའི་སངས་རྒྱས་དྲུག་པ་སེངྒེའི་རྣམ་རོལ་རྫོགས་པའི་སངས་རྒྱས་དཔལ་ལྡན་དུས་གསུམ་མཁྱེན་པའི་ཞལ་དུ་ཨོཾ་ཨཱཿཧཱུྃ། གྲུབ་ཆེན་ཆོས་ཀྱི་བླ་མ་ལ་སོགས་པའི་རྒྱལ་བའི་དབང་པོ་རིམ་པར་བྱོན་པ་རྣམས་ཀྱི་ཞལ་དུ༴ བཅོམ་ལྡན་འདས་གསང་བའི་བདག་པོ་མཁས་དང་གྲུབ་པའི་དབང་ཕྱུག་བྱང་སེམས་དཔལ་འབྱོར་དོན་གྲུབ་ཞལ་དུ༴ རྒྱལ་བའི་རྒྱལ་ཚབ་བཀྲ་ཤིས་རྣམ་རྒྱལ་ཞལ་དུ༴ འཇིག་རྟེན་ཟིལ་གནོན་གྲགས་པ་དཔལ་འབྱོར་ཞལ་དུ༴ མཁྱེན་རབ་མཚུངས་མེད་གྲགས་པ་དོན་གྲུབ༴ མི་ཡི་སེངྒེ་གྲགས་པ་མཆོག་དབྱངས༴ རྒྱལ་བའི་སྲས་མཆོག་ནོར་བུ་བཟང་པོའི་ཞལ་དུ༴ དུས་གསུམ་ཀུན་མཁྱེན་དཀོན་མཆོག་འོད་ཟེར༴ སྐུ་བཞིའི་དབང་ཕྱུག་ཆོས་དཔལ་བཟང་པོའི་ཞལ་དུ༴ ཁམས་གསུམ་དབང་ཕྱུག་གྲགས་པ་ཡེ་ཤེས༴ ཐུགས་རྗེའི་བདག་ཉིད་བསྟན་པའི་ཉི་མའི༴ དཀྱིལ་འཁོར་ཀུན་བདག་གྲགས་པ་རྒྱ་མཚོའི༴ རིགས་དང་དཀྱིལ་འཁོར་རྒྱ་མཚོའི་ཁྱབ་བདག་དྲིན་ཆེན་རྩ་བའི་བླ་མའི་ཞལ་དུ༴ བཅོམ་ལྡན་འདས་དགྱེས་པ་རྡོ་རྗེ། འཁོར་ལོ་བདེ་མཆོག །རྗེ་བཙུན་རྡོ་རྗེ་རྣལ་འབྱོར་མ་ལ་སོགས་པའི་ཡི་དམ་ལྷ་ཚོགས་རྣམས་ཀྱི་ཞལ་དུ་ཨོཾ་ཨཱཿཧཱུྃ། དཔལ་མ་ཧཱ་ཀཱ་ལ་རྡོ་རྗེ་བེར་ཅན། ཕྱག་བཞི་པ། རང་བྱུང་གི་རྒྱལ་མོ། དམ་ཅན་རྡོ་རྗེ་ལེགས་པ། བཙན་མགོན་བར་སྣང་སྐྱེས་མཆོག་ལ་སོགས་པ་དམ་པ་ཆོས་སྐྱོང་བའི་སྲུང་མ་རྣམས་ཀྱི་ཞལ་དུ་ཨོཾ་ཨཱཿཧཱུྃ། 

			

			དེ་ཁོ་ན་ཉིད་ཀྱི་མཆོད་པ་ནི། གཟུང་འཛིན་བདག་གཞན་རྟོག་པ་རྣམས་སྤངས་ཤིང་། །འཁོར་འདས་མཉམ་རྗེས་རང་བཞིན་དབྱིངས་སུ་གྲོལ། །ཆོས་ཀུན་མཉམ་ཉིད་སྤྲོས་པའི་མཐའ་བྲལ་བའི། །རྣམ་ཀུན་མཆོག་ལྡན་མཆོད་པ་ཆེན་པོའོ། །ཞེས་སོ། །

			གཞན་ཡང་སྣ་ཚོགས་པའི་མཆོད་པ་ནི། བཅོམ་ལྡན་ཐུབ་ཆེན་བདུད་ལས་རྣམ་རྒྱལ་ཚེ། །སྐུ་ལས་འོད་ཟེར་དྲུག་ཕྲག་འཕྲོས་པ་རྣམས། །མི་འཇིགས་རབ་ཏུ་བརྟན་པའི་རྒྱལ་མཚན་ཆེར། །ཡོངས་གྲུབ་ནམ་མཁའི་དཀྱིལ་འཁོར་གང་འདི་འབུལ། །དངོས་ཀུན་དག་པ་ཆོས་ཀྱི་དབྱིངས་ཀྱི་ངང་། །དཔག་མེད་བསོད་ནམས་ཡེ་ཤེས་ཚོགས་ཆེན་དང་། །ཏིང་འཛིན་སྨོན་ལམ་རིག་སྔགས་ཕྱག་རྒྱ་ལས། །བསམ་མི་ཁྱབ་པ་མཆོད་པའི་སྤྲིན་འབྱུང་བ། །རྣམ་མང་རིན་ཆེན་བརྩེགས་པའི་གཞལ་མེད་ཁང་། །འོད་འབར་ནོར་བུའི་དྲྭ་བ་ཕྱེད་པ་དང་། །པུནྜ་རི་ཀ་ཨུཏྤལ་མནྡ་ར། །ཕྱེ་མའི་ཕུར་མ་བླ་བྲེ་རྒྱལ་མཚན་འཕན། །སྣ་ཚོགས་ལྗོན་ཤིང་མེ་ཏོག་སྐྱེད་མོས་ཚལ། །ནམ་མཁའི་ཁྱོན་མཉམ་རིན་ཆེན་ས་གཞི་ལ། །པདྨའི་དྲྭ་བ་གསེར་གཡུའི་གྲམ་བུ་བརྡལ། །ཟླུམ་པོར་འཁྱིལ་བ་ཡན་ལག་བརྒྱད་ལྡན་མཚོ། །ཙནྡན་དཔག་བསམ་རྐང་འཐུང་ནགས་ཚལ་འཐིབས། །ཉིན་མོར་བྱེད་དང་བསིལ་ཟེར་བྱེད་པ་ཡིས། །ཕྱོགས་ཀུན་སྣང་བའི་འོད་ཟེར་ཆར་དུ་འབེབས། །ཁ་དོག་ཡིད་འོང་ཆུ་འཛིན་ཕྲེང་བ་ལས། །བཟང་པོའི་དྲི་ལྡན་མེ་ཏོག་སྣ་ཚོགས་འཕྲོ། །དབང་སྔོན་བཻཌཱུར་ཡ་དང་ཀེ་ཏ་ཀ །དངུལ་དཀར་གསེར་གྱི་རི་རྣམས་ཀུན་ཏུ་མཐོ། །སུམ་རྩེན་འོག་མིན་ལ་སོགས་ལྷ་རྣམས་ཀྱིས། །རོལ་མོའི་སྒྲ་དང་གླུ་དབྱངས་དུ་མ་སྤྲོ། །ཛ་ཏི་གུར་གུམ་བི་ཛ་པུ་ར་སོགས། །སྨན་མཆོག་དུ་མའི་དྲི་བསུང་རྒྱས་པའི་ཚལ། །སྐྱེ་ལྔའི་དུང་སྒྲ་ཚངས་པ་ཆེན་པོའི་དབྱངས། །ཟག་པ་ཀུན་བྲལ་ཀུན་ཏུ་སྣང་བ་འདི། །ཏིང་ངེ་འཛིན་ལྡན་ཤེས་རབ་མཆོག་གི་བློས། །བླ་མ་རྒྱལ་བ་སྲས་དང་བཅས་ལ་འབུལ། །བདག་གཞན་དགེ་བའི་བློ་གྲོས་རྒྱས་པ་ཡིས། །ཐར་དང་ངེས་འབྱེད་རྫོགས་པའི་སངས་རྒྱས་ཀྱི། །རྒྱུར་གྱུར་དགེ་བའི་ཚོགས་གཉིས་བསགས་པ་རྣམས། །དཔལ་ལྡན་བླ་མ་མཆོག་ལ་འབུལ་བར་བགྱི། །

			ནོངས་པ་བཤགས་པ་ནི། བླ་མ་རྡོ་རྗེ་འཛིན་པ་ཆེན་པོ་ལ་སོགས་པ་ཕྱོགས་བཅུ་ན་བཞུགས་པའི་སངས་རྒྱས་དང་བྱང་ཆུབ་སེམས་དཔའ་ཐམས་ཅད་བདག་ལ་དགོངས་སུ་གསོལ། བདག་མིང་འདི་ཞེས་བགྱི་བས་ཚེ་འཁོར་བ་ཐོག་མ་མེད་པ་ནས་ད་ལྟ་ལ་ཐུག་གི་བར་དུ་ཉོན་མོངས་པ་འདོད་ཆགས་དང༌། ཞེ་སྡང་དང༌། གཏི་མུག་གི་དབང་གིས་ལུས་དང་ངག་དང་ཡིད་ཀྱི་སྒོ་ནས་སྡིག་པ་མི་དགེ་བའི་ལས་བཅུ་བགྱིས་པ་དང༌། མཚམས་མེད་པ་ལྔ་བགྱིས་པ་དང༌། དེ་དང་ཉེ་བ་ལྔ་བགྱིས་པ་དང༌། སོ་སོར་ཐར་པའི་སྡོམ་པ་ལས་འགལ་བ་དང༌། བྱང་ཆུབ་སེམས་དཔའི་བསླབ་པ་ལས་འགལ་བ་དང༌། གསང་སྔགས་ཀྱི་དམ་ཚིག་ལས་འགལ་བ་དང༌། དཀོན་མཆོག་གསུམ་ལ་མ་དད་ཅིང་མ་གུས་པ་བགྱིས་པ་དང༌། ཕ་དང་མ་ལ་མ་དད་ཅིང་མ་གུས་པ་བགྱིས་པ་དང༌། མཁན་པོ་དང་སློབ་དཔོན་ལ་མ་དད་ཅིང་མ་གུས་པ་བགྱིས་པ་དང༌། གྲོགས་ཚངས་པ་མཚུངས་པར་སྤྱོད་པ་རྣམས་ལ་མ་དད་ཅིང་མ་གུས་པ་བགྱིས་པ་དང༌། གསུང་རབ་ཀྱི་གླུད་ཟོས་པ་དང༌། དམ་པའི་ཆོས་སྤངས་པ་དང༌། འཕགས་པའི་དགེ་འདུན་ལ་སྐུར་པ་བཏབ་པ་དང༌། སེམས་ཅན་ལ་གནོད་པ་བགྱིས་པ་ལ་སོགས་མདོར་ན་མཐོ་རིས་དང་ཐར་པའི་གེགས་སུ་གྱུར་ཅིང་འཁོར་བ་དང་ངན་སོང་གི་རྒྱུར་གྱུར་པའི་སྡིག་པ་མི་དགེ་བའི་ལས་ཅི་བགྱིས་པ་ཐམས་ཅད་བླ་མ་རྡོ་རྗེ་འཛིན་པ་ཆེན་པོ་ལ་སོགས་པ་ཕྱོགས་བཅུའི་སངས་རྒྱས་དང་བྱང་ཆུབ་སེམས་དཔའ་ཐམས་ཅད་ཀྱི་སྤྱན་སྔར་མཐོལ་ལོ་བཤགས་སོ། །མི་འཆབ་བོ། མི་སྦེད་དོ། སླན་ཆད་ཀྱང་གཅོད་ཅིང་བསྡམ་པར་བགྱིའོ། །མཐོལ་ཞིང་བཤགས་ན་བདག་བདེ་བ་ལ་རེག་པར་གནས་པར་འགྱུར་ལ། མ་མཐོལ་ཞིང་མ་བཤགས་ན་དེ་དེ་ལྟར་མི་འགྱུར་བ་ལགས་སོ། །ཞེས་སོ། །

			

			རྗེས་སུ་ཡི་རང་ནི། མཆོག་གི་བླ་མ་དཀོན་མཆོག་ཀུན་འདུས་པ། །འཇིག་རྟེན་འདྲེན་པ་རྣམས་ཀྱི་ཐུགས་རྗེ་དང༌། །མཁྱེན་རབ་ནུས་པ་ཕྲིན་ལས་ཟབ་མོ་ལ། །བསམ་གྱིས་མི་ཁྱབ་མོས་པས་རྗེས་ཡི་རང༌། །ཁྱད་པར་གངས་ཀྱི་རི་བོས་གཏམས་པའི་དབུས། །བྱོལ་སོང་སྲིན་པོའི་རིགས་སྐྱེས་འགྲོ་བ་ལ། །ཡང་དག་རྫོགས་སངས་རྒྱས་པའི་ཕྲིན་ལས་སྟོན། །མཐར་ཐུག་གོ་འཕང་སྩོལ་ལ་རྗེས་ཡི་རང༌། །མ་རིག་འཁྲུལ་པའི་འཁོར་བ་མ་སྟོང་བར། །རྣམ་འཕྲུལ་སྣ་ཚོགས་རྒྱུན་མི་ཆད་པ་ཡིས། །འགྲོ་དྲུག་ཆོས་ཀྱི་སྙིང་པོས་སྨིན་མཛད་པ། །རྨད་བྱུང་ཕྲིན་ལས་རོལ་ལ་རྗེས་ཡི་རང༌། །

			ཆོས་ཀྱི་འཁོར་ལོ་བསྐོར་བར་སྐུལ་བ་ནི། སེམས་ཅན་ཀུན་གྱི་དོན་དམ་སྙིང་པོའི་ཁམས། །མ་རིག་རྙོགས་པའི་སྒྲིབ་པ་རྣམ་སྦྱངས་ནས། །རྣམ་དག་མངོན་རྟོགས་བསྐྱེད་དང་སྨིན་བྱེད་པའི། །སྣ་ཚོགས་ཆོས་ཀྱི་འཁོར་ལོ་བསྐོར་བར་བསྐུལ། །བྱང་སེམས་སོ་སྐྱེའི་དགེ་བའི་བཤེས་རྣམས་དང༌། །རྟེན་མེད་ནམ་མཁའ་ལ་སོགས་འབྱུང་བ་ལས། །རྣམ་པར་འོང་བའི་ཆོས་ཀྱི་སྒྲ་རྣམས་ཀྱང༌། །ཐར་འདོད་སྐྱེ་དགུའི་ཡིད་བཞིན་འབབ་གྱུར་ཅིག །གྲུབ་པ་མཆོག་ལ་ཆོས་འཁོར་རྟག་ཏུ་གནས། །མི་གསུང་བཞུགས་པ་གདུལ་བྱའི་མཚན་འཛིན་ཡིན། །མཚན་མ་གདོད་ནས་མ་གྲུབ་བརྗོད་པ་བྲལ། །བརྗོད་མེད་འདི་ནི་ཆོས་ཀྱི་འཁོར་ལོའི་རྒྱུན། །

			

			མྱ་ངན་མི་འདའ་བ་གསོལ་བ་ནི། རྡོ་རྗེ་གསུམ་གྱི་ཡེ་ཤེས་སྐུ་བརྙེས་ནས། །གང་ལ་གང་འདུལ་སྣ་ཚོགས་སྤྲུལ་པའི་སྐུ། །མཁའ་མཉམ་འགྲོ་བའི་ཁམས་དབང་མོས་པའི་ཚོགས། །ཇི་སྲིད་སྦྱངས་པའི་བྱ་བ་མ་རྫོགས་བར། །གདུལ་བྱ་དུས་ལས་མི་ཡོལ་ཕྲིན་ལས་ཀྱིས། །མྱ་ངན་འདའ་ཚུལ་མི་སྟོན་བཞུགས་སུ་གསོལ། །གང་དག་གཏི་མུག་ཞེ་སྡང་བཅས་པའི་བློས། །ཆོས་སྤངས་དཀོན་མཆོག་ལ་འཁོན་ལོག་ཞུགས་ཀུན། །ཐུགས་རྗེས་མི་འཛིན་རྟག་ཏུ་འདོར་བའི་སྐབས། །མི་སྲིད་ཕྱིར་ན་སྐྱབས་དང་མགོན་མེད་པའི། །མགོན་ཁྱོད་རྟག་ཏུ་སྐྱབས་སུ་བཞུགས་གསོལ་བས། །བསམ་མི་ཁྱབ་པའི་ཕྲིན་ལས་རྣམ་བཞི་ཡིས། །འཇུག་པ་དུས་ལས་མི་ཡོལ་རབ་སྟོན་གསོལ། །

			བསྔོ་བ་ནི། དེང་འདིར་ཕྱག་འཚལ་མཆོད་སྤྲིན་རྒྱ་མཚོས་མཆོད། །ཉེས་ཀུན་རབ་བཤགས་དགེ་ལ་རྗེས་ཡི་རང༌། །ཆོས་སྟོན་མྱ་ངན་མི་འདའ་གསོལ་བ་ཡི། །དུས་གསུམ་དགེ་ཀུན་མཁའ་མཉམ་འགྲོ་ལ་བསྔོ། །བཟང་པོ་སྤྱོད་པའི་མཆོག་གི་སྨོན་ལམ་དང༌། །བྱང་ཆུབ་ཆེན་པོར་སྤྱོད་པའི་སྨོན་ལམ་དག །བདག་སོགས་མཁའ་མཉམ་ཀུན་གྱིས་འཛིན་བྱས་ཏེ། །སྨོན་ལམ་ཡོངས་སུ་འགྲུབ་པར་བྱིན་གྱིས་རློབས། །

			སླར་ཡང་ངེས་དོན་གྱི་ཡན་ལག་བདུན་པ་ནི། རིགས་ཀུན་གཙོ་བོ་གདོད་ནས་བཞུགས་པ་ཡི། །སངས་རྒྱས་ཀུན་འདུས་རྗེ་བཙུན་བླ་མ་ལ། །རང་བཞིན་མི་ཕྱེད་དག་པས་གུས་ཕྱག་འཚལ། །ཚོགས་དྲུག་གཉིས་མེད་བདེ་བའི་མཆོད་པ་འབུལ། །མ་རིག་རིག་པའི་ཡེ་ཤེས་ཀློང་དུ་བཤགས། །རྩོལ་མེད་ཐུགས་རྗེའི་འོད་ལ་རྗེས་ཡི་རང་། །དོན་དམ་སྙིང་པོའི་སྒྲོན་མེ་སྦར་དུ་གསོལ། །མི་གཡོ་རྡོ་རྗེའི་སྐུ་རུ་བཞུགས་སུ་གསོལ། །སྤྲོས་མཚན་བྲལ་བའི་ཀློང་དུ་བསྔོ་བར་བགྱི། །རྣམ་དག་ཆོས་ཀྱི་དབྱིངས་སུ་གྲོལ་བར་ཤོག །ཅེས་ལན་གསུམ་བརྗོད་ནས། 

			

			ལྔ་པ་བླ་མ་དང་གཉིས་སུ་མེད་པར་སྒྲུབ་པ་ལ་གཉིས་ལས། དང་པོ་ཐོག་མར་གསོལ་འདེབས་ཀྱིས་ཉེ་བར་བསྙེན་པ་ལ། བཀའ་བརྒྱུད་བླ་མ་སྤྱི་ལ་གསོལ་བ་འདེབས་པ་བན་སྒར་པས་མཛད་པ་ནི། རྡོ་རྗེ་འཆང་ཆེན་ཏཻ་ལོ་ནཱ་རོ་དང༌། །མར་པ་མི་ལ་ཆོས་རྗེ་སྒམ་པོ་པ། །དུས་གསུམ་ཤེས་བྱ་ཀུན་མཁྱེན་ཀརྨ་པ། །ཆེ་བཞི་ཆུང་བརྒྱད་བརྒྱུད་པ་འཛིན་རྣམས་དང༌། །འབྲི་སྟག་ཚལ་གསུམ་དཔལ་ལྡན་འབྲུག་པ་སོགས། །ཟབ་ལམ་ཕྱག་རྒྱ་ཆེ་ལ་མངའ་བརྙེས་པའི། །མཉམ་མེད་འགྲོ་མགོན་དྭགས་པོ་བཀའ་བརྒྱུད་ལ། །གསོལ་བ་འདེབས་སོ་བཀའ་བརྒྱུད་བླ་མ་རྣམས། །བརྒྱུད་པ་འཛིན་ནོ་རྣམ་ཐར་བྱིན་གྱིས་རློབས། །ཞེན་ལོག་སྒོམ་གྱི་རྐང་པར་གསུངས་པ་བཞིན། །ཟས་ནོར་ཀུན་ལ་ཆགས་ཞེན་མེད་པ་དང༌། །ཚེ་འདིའི་གདོས་ཐག་ཆོད་པའི་སྒོམ་ཆེན་ལ། །རྙེད་བཀུར་ཞེན་པ་མེད་པར་བྱིན་གྱིས་རློབས། །མོས་གུས་སྒོམ་གྱི་མགོ་བོར་གསུངས་པ་བཞིན། །མན་ངག་གཏེར་སྒོ་འབྱེད་པའི་བླ་མ་ལ། །རྒྱུན་དུ་གསོལ་བ་འདེབས་པའི་སྒོམ་ཆེན་ལ། །བཅོས་མིན་མོས་གུས་སྐྱེ་བར་བྱིན་གྱིས་རློབས། །ཡེངས་མེད་སྒོམ་གྱི་དངོས་གཞིར་གསུངས་པ་བཞིན། །གང་ཤར་རྟོག་པའི་ངོ་བོ་སོ་མ་དེ། །མ་བཅོས་དེ་ཀར་འཇོག་པའི་སྒོམ་ཆེན་ལ། །བསྒོམ་བྱ་བློ་དང་བྲལ་བར་བྱིན་གྱིས་རློབས། །རྣམ་རྟོག་ངོ་བོ་ཆོས་སྐུར་གསུངས་པ་བཞིན། །ཅི་ཡང་མ་ཡིན་ཅིར་ཡང་འཆར་བ་ལ། །མ་འགགས་རོལ་པར་འཆར་བའི་སྒོམ་ཆེན་ལ། །འཁོར་འདས་དབྱེར་མེད་རྟོགས་པར་བྱིན་གྱིས་རློབས། །སྐྱེ་བ་ཀུན་ཏུ་ཡང་དག་བླ་མ་དང༌། །འབྲལ་མེད་ཆོས་ཀྱི་དཔལ་ལ་ལོངས་སྤྱོད་ཅིང༌། །ས་དང་ལམ་གྱི་ཡོན་ཏན་རབ་རྫོགས་ནས། །རྡོ་རྗེ་འཆང་གི་གོ་འཕང་མྱུར་ཐོབ་ཤོག །ཅེས་སོ། །

			ཞྭ་དམར་སྤྱན་སྔའི་གསུང་ལས། ཁྱོད་སྐུ་ལྟ་བས་ཡིད་འཕྲོག་གདུལ་བྱའི་ངོར། །དཔག་མེད་འགྲོ་བའི་ཡིད་མཐུན་སོ་སོར་སྟོན། །བཤེས་གཉེན་དུ་མའི་དབུས་སུ་ལྷང་ངེ་བ། །དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །ཁྱེད་གསུང་མི་འགག་དྲི་ཟའི་རྒྱུད་མང་དང་། །ཀ་ལ་པིང་ཀ་སྙན་པའི་སྒྲ་དབྱངས་ཀྱིས། །སྐལ་ལྡན་སྐྱེ་བོའི་ཚོགས་རྣམས་མོས་པ་སྤེལ། །དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །ཁྱོད་ཐུགས་ཉེར་ཞི་བྱང་སེམས་རླན་གྱིས་བརླན། །རྒྱུན་ཆད་མེད་ཅིང་རྟོག་བྲལ་ཏིང་འཛིན་ལ། །གཡོ་བ་མི་མངའ་རྒྱ་མཚོ་གཏེར་སྤྱོད་པ། །དཔལ་འབྱོར་དོན་གྲུབ་ཞབས་ལ་གསོལ་བ་འདེབས། །དེ་ལྟར་གསོལ་བ་བཏབ་པའི་བྱིན་རླབས་ཀྱིས། །ཉོན་མོངས་བུད་ཤིང་ཞེ་སྡང་མེ་འབར་ཏེ། །སྙིང་རྗེའི་ཆུ་རྒྱུན་རྣམ་པར་བསྐམས་པ་ལ། །བརྩེ་བའི་ཐུགས་རྗེས་ཆུ་རྒྱུན་དབབ་པར་མཛོད། །ཅེས་འབྱུང་བ་རྣམས་ཀྱིས་གསོལ་བ་ལན་གསུམ་བཏབ་ནས།

			

			དེ་ལྟར་ཐུགས་རྗེའི་བྱིན་རླབས་རྒྱུད་བསྐུལ་བས། །བླ་མའི་སྐུ་ལས་སྣང་སྟོང་རང་བཞིན་གྱི། །འོད་ཟེར་དཀར་པོ་འཕྲོས་པས་ལུས་སྒྲིབ་སྦྱངས། །བུམ་པའི་དབང་ནི་ཡོངས་སུ་ཐོབ་པར་གྱུར། །མགྲིན་པའི་གནས་ནས་གྲགས་སྟོང་རང་བཞིན་གྱི། །འོད་ཟེར་དམར་པོ་འཕྲོས་པས་ངག་སྒྲིབ་སྦྱངས། །གསང་བའི་དབང་མཆོག་ཡོངས་སུ་ཐོབ་པར་གྱུར། །ཐུགས་ཀའི་གནས་ནས་བདེ་སྟོང་རང་བཞིན་གྱི། །འོད་ཟེར་སྔོན་པོ་འཕྲོས་པས་ཡིད་སྒྲིབ་སྦྱངས། །ཤེས་རབ་ཡེ་ཤེས་དབང་ནི་ཐོབ་པར་གྱུར། །སླར་ཡང་བླ་མའི་སྐུ་གསུང་ཐུགས་འཁོར་ལས། །སྒྱུ་འཕྲུལ་དྲྭ་བའི་འོད་ཟེར་དཔག་མེད་འཕྲོས། །སྒོ་གསུམ་སྒྲིབ་སྦྱངས་བཞི་པའི་དབང་མཆོག་ཐོབ། །བླ་མའི་སྐུ་ཡི་དབྱིངས་ལས་རྡོ་རྗེ་གསུམ། །སྐུ་དང་ཡི་གེ་ཕྱག་མཚན་སྣ་ཚོགས་འཆར། །རང་ལ་ཐིམ་པས་གཉུག་མའི་ཡེ་ཤེས་ཀློང་། །བདེ་གཤེགས་སྐུ་ལྔའི་འབྲས་བུ་མངོན་དུ་བྱས། །ཁམས་གསུམ་ཡོངས་སྒྲོལ་དབང་མཆོག་ཐོབ་པར་ཤོག །ཞེས་གསོལ་བ་གདབ་བོ། །

			ཨོཾ་ཛྙཱ་ན་བཛྲ་ཨ་ཝེ་ཤ་ཡ་ཨཱཿ ཞེས་བཟླས་ནས་ཞར་བྱུང་དུ་འདོད་དོན་གསོལ་བ་ནི། ཕྱོགས་དུས་རྒྱལ་བ་ཀུན་འདུས་ཐུགས་རྗེའི་གཏེར། །འཇིག་རྟེན་དབང་ཕྱུག་དཔལ་ལྡན་ཀརྨ་པའི། །རྒྱལ་ཚབ་རིམ་པར་བྱོན་དང་དེ་ཡི་སྲས། །དབང་བཅུའི་བདག་ཉིད་ཆེ་རྣམས་དགོངས་སུ་གསོལ། །རྩོད་ལྡན་སྙིགས་མའི་དུས་ཀྱི་རྒུད་པ་དང་། །བསྟན་པ་གཟུགས་བརྙན་ལྟ་བུར་སྤྱོད་པ་འདིར། །བྱིན་བརླབས་ཐུགས་རྗེའི་ཕྲིན་ལས་རྨད་བྱུང་བས། །རྫོགས་ལྡན་ཆེན་པོའི་དཔལ་དང་མཉམ་པར་མཛོད། །ཤཱཀྱ་སེངྒེའི་བསྟན་པའི་སྙིང་པོ་ནི། །དཔལ་ལྡན་ཀརྨ་པ་དང་རྒྱལ་ཚབ་ཀྱི། །རིང་ལུགས་འཇིག་རྟེན་ཀུན་ཏུ་རྒྱས་པ་དང་། །དེ་འཛིན་མཆོག་རྣམས་སྐུ་ཚེ་བརྟན་པར་མཛོད། །སྙིང་པོའི་དོན་སྒོམ་བཀའ་བརྒྱུད་གྲུབ་པའི་ཁྱུ། །ས་ཡི་ཁྱོན་ཀུན་ཡོངས་སུ་ཁེངས་པ་ནི། །སྙི་སྒོམ་མཆོག་གི་དུས་བཞིན་འགྱུར་བ་དང་། །བསྐལ་བརྒྱའི་བར་དུ་གནས་པར་བྱིན་གྱིས་རློབས། །མི་དགེའི་ལམ་ཞུགས་ཆོས་མིན་སྤྱོད་རྣམས་ཀྱང་། །བསྟན་ལ་རབ་དད་དགེ་བཅུའི་ལས་ལ་གཞོལ། །ཡང་དག་ཐར་པའི་ལམ་ལ་ཞུགས་ནས་ཀྱང་། །བླ་མེད་བྱང་ཆུབ་སེམས་དང་ལྡན་པར་མཛོད། །བདག་ཅག་བསམ་དོན་དམ་པའི་ཆོས་བཞིན་འགྲུབ། །ཟབ་མོའི་ལམ་གྱི་བགྲོད་པ་མཐར་ཕྱིན་ནས། །རྡོ་རྗེ་འཆང་དབང་ཡོན་ཏན་བརྒྱད་ལྡན་པ། །ཚེ་འདི་ཉིད་ལ་ཐོབ་པར་བྱིན་གྱིས་རློབས། །བསྟན་ལ་ཞུགས་རྣམས་རྒྱལ་བའི་བཀའ་བཞིན་སྤྱོད། །བསྟན་པའི་སྦྱིན་བདག་སྡེ་བཞིའི་འབྱོར་པ་འཕེལ། །བསྟན་ལ་འཚེ་བའི་འགལ་རྐྱེན་མཐའ་དག་ཞི། །བསྟན་པས་འཇིག་རྟེན་མཐའ་དག་འདུལ་བར་མཛོད། །འཁོར་ལོའི་མགོན་པོ་རྒྱལ་བའི་རྒྱལ་ཚབ་ཀྱི། །བཞེད་དོན་ནམ་མཁའི་མཐའ་མཉམ་སྲིད་པ་ཀུན། །བདེ་གཤེགས་སྐུ་ལྔའི་ས་ལ་འགོད་མཛད་པའི། །ངོ་མཚར་མཆོག་ལ་འགྲོ་ཀུན་སྤྱོད་གྱུར་ཅིག །ཅེས་བརྗོད་དོ། །

			

			གཉིས་པ་ཚོགས་ཀྱི་འཁོར་ལོ་ལ་བརྟེན་ནས་རྟོགས་པའི་ཡེ་ཤེས་སྤེལ་བ་ནི། བྷནྡ་དང་རིན་པོ་ཆེ་ཡི་སྣོད་དུ་ཚོགས་ཀྱི་ཡོ་བྱད་འདུ་བྱས་ལ། ཨོཾ་བཛྲ་ཨ་མྲྀ་ཏ་ཀུཎྜ་ལི་ཧ་ན་ཧ་ན་ཧཱུྃ་ཕཊ། ཀྱིས་བསང༌། ཨོཾ་སྭ་བྷཱ་བ་ཤུདྡྷོཿསརྦ་དྷརྨཱཿསྭ་བྷཱ་བ་ཤུདྡྷོ྅་ཧཾཿ གིས་སྦྱངས། རླུང་མེ་ཐོད་བརྩེགས་བྷནྡ་འབར་བའི་སྣོད། །ཡངས་ཤིང་རྒྱ་ཆེར་ལྕགས་ཀྱུ་སྒྲོན་མ་བཅུའི། །ཡི་གེ་ཞུ་བ་དམ་ཚིག་བདུད་རྩིའི་སྟེང། །སྐུ་གསུང་ཐུགས་ཀྱི་ཡི་གེའི་འོད་ཟེར་གྱིས། །ཡེ་ཤེས་བདུད་རྩི་སྤྱན་དྲངས་གཉིས་མེད་བསྟིམ། །སྣང་གསུམ་འཕོ་བའི་དྲི་མ་རྣམས་སྦྱོང་ཞིང་། །མཆོག་གི་དངོས་གྲུབ་མྱུར་དུ་འཐོབ་བྱེད་པའི། །ཚོགས་ཀྱི་འཁོར་ལོའི་མཆོད་སྤྲིན་དཔག་མེད་གྱུར། །ཨོཾ་ཨཱཿཧཱུྃ་ཧ་ཧོཿཧྲཱིཿ ལན་གསུམ་གྱིས་བྱིན་བརླབས་ནས་རྡོ་རྗེའི་ཐལ་མོ་ཁ་ཕྱེ་བའི་རྒྱ་དང་བཅས་པས་འབུལ་བ་ནི། 

			

			ནཱ་མོ། ཐབས་དང་ཤེས་རབ་གཉིས་སུ་མེད་པའི་ཚོགས་ཀྱི་འཁོར་ལོ་རྒྱ་ཆེན་པོ་འདི་ནི། རང་བཞིན་རྣམ་པར་དག་པ་སྐྱེ་བ་མེད་པ། མཚན་ཉིད་རྣམ་པར་དག་པ་ཨཱ་ལི་ཀཱ་ལི། ངོ་བོ་རྣམ་པར་དག་པ་ཤ་ལྔ་བདུད་རྩི་ལྔར་རྒྱས་བཏབ་པ་འདི་བསྔོ་ཞིང་འབུལ་བའི་གནས་སུ་གྱུར་པ་ནི། དཀྱིལ་འཁོར་ཐམས་ཅད་ཀྱི་ཁྱབ་བདག་འཁོར་ལོའི་མགོན་པོ་བྱང་སེམས་དཔལ་འབྱོར་དོན་གྲུབ་ལ་སོགས་པ་རྒྱལ་བའི་རྒྱལ་ཚབ་རིམ་པར་བྱོན་པ་རྣམས་དང་ཡི་དམ་དཔའ་བོ་མཁའ་འགྲོ་ཆོས་སྐྱོང་སྲུང་མའི་ཚོགས་དང་བཅས་པ་རྣམས་ཀྱི་ཞལ་དུ་སརྦ་པཉྩ་ཨ་མྲཱི་ཏ་ཁཱ་ཧི། ག་ན་ཙཀྲ་ལ་ཁཱ་ཧི། 

			སྤྱན་འདྲེན་པ་ནི། འོག་མིན་ཆོས་ཀུན་གཟིགས་པའི་ཕོ་བྲང་ནས། །ཆོས་སྐུ་རྡོ་རྗེ་འཆང་ཆེན་གནས་འདིར་བྱོན། །གནས་མཆོག་དག་པ་ཀུན་འདུས་ཕོ་བྲང་ནས། །བཀའ་བརྒྱུད་གྲུབ་ཐོབ་རྒྱ་མཚོ་གནས་འདིར་བྱོན། །ཟག་མེད་ཡེ་ཤེས་བརྩེགས་པའི་དཀྱིལ་འཁོར་ནས། །ཆོས་རྗེ་མཐོང་བ་དོན་ལྡན་གནས་འདིར་བྱོན། །ཟུང་འཇུག་སྙིང་པོ་ཀུན་ཏུ་རྒྱས་པ་ནས། །གཽ་ཤྲཱི་དཔལ་འབྱོར་དོན་གྲུབ་གནས་འདིར་བྱོན། །ཟིལ་གནོན་ཡེ་ཤེས་ཡངས་པའི་ཕོ་བྲང་ནས། །རྒྱལ་ཚབ་བཀྲ་ཤིས་རྣམ་རྒྱལ་གནས་འདིར་བྱོན། །བདུད་འདུལ་ཡེ་ཤེས་འབར་བའི་དཀྱིལ་འཁོར་ནས། །གསང་བདག་གྲགས་པ་དཔལ་འབྱོར་གནས་འདིར་བྱོན། །རྣམ་དག་བསམ་པ་འགྲུབ་པའི་གནས་མཆོག་ནས། །མཚུངས་མེད་གྲགས་པ་དོན་གྲུབ་གནས་འདིར་བྱོན། །འགྲོ་དྲུག་ཐུགས་རྗེས་འདྲེན་པའི་ཞིང་ཁམས་ནས། །དཔལ་ལྡན་གྲགས་པ་མཆོག་དབྱངས་གནས་འདིར་བྱོན། །དགོས་འདོད་ཆར་དུ་འབེབས་པའི་དཀྱིལ་འཁོར་ནས། །རྒྱལ་སྲས་ནོར་བུ་བཟང་པོ་གནས་འདིར་བྱོན། །ཐུགས་རྗེའི་འོད་སྣང་རྒྱས་པའི་གནས་མཆོག་ནས། །རྗེ་བཙུན་དཀོན་མཆོག་འོད་ཟེར་གནས་འདིར་བྱོན། །གཉིས་མེད་རིག་པ་མཆོག་གི་ཀློང་ཡངས་ནས། །གཽ་ཤྲཱི་ཆོས་དཔལ་བཟང་པོ་གནས་འདིར་བྱོན། །སྐུ་གསུམ་ལྷུན་གྱིས་གྲུབ་པའི་གནས་མཆོག་ནས། །མཉམ་མེད་གྲགས་པ་ཡེ་ཤེས་གནས་འདིར་བྱོན། །ཆོས་དབྱིངས་བརྡལ་བ་ཆེན་པོའི་མཁའ་དབྱིངས་ནས། །གྲུབ་མཆོག་བསྟན་པའི་ཉི་མ་གནས་འདིར་བྱོན། །བདེ་ཆེན་འོད་གསལ་འཕོ་འགྱུར་མེད་པ་ནས། །ཟླ་བྲལ་གྲགས་པ་རྒྱ་མཚོ་གནས་འདིར་བྱོན། །བྱིན་རླབས་སྤྲིན་ཕུང་ཁྲིགས་པའི་གནས་མཆོག་ནས། །དྲིན་ཆེན་རྩ་བའི་བླ་མ་གནས་འདིར་བྱོན། །འོག་མིན་རྡོ་རྗེ་བཀོད་པའི་ཞིང་ཁམས་ནས། །ཡི་དམ་རྒྱལ་བ་སྲས་བཅས་གནས་འདིར་བྱོན། །གནས་ཡུལ་དག་པ་རབ་འབྱམས་གཞལ་ཡས་ནས། །དཔའ་བོ་མཁའ་འགྲོའི་ལྷ་ཚོགས་གནས་འདིར་བྱོན། །བདུད་ཚོགས་འཇིགས་པའི་དུར་ཁྲོད་ཆེན་པོ་ནས། །དམ་ཅན་ཆོས་སྐྱོང་སྲུང་མ་གནས་འདིར་བྱོན། །ཅེས་བྱིན་དབབ་ནས། 

			

			ཨེ་མ་ཧོ་ངོ་མཚར་རྨད་ཀྱི་ཆོས། །དོན་དངོས་དང་དངོས་མེད་མཐའ་ལས་འདས། །དཔལ་སངས་རྒྱས་ཀུན་གྱི་གསང་བའི་བདག །ཆོས་སྣང་སྲིད་མ་འགག་ཡེ་ཤེས་རྒྱན། །དེ་གང་འདུལ་རྣམ་འཕྲུལ་ཅི་ཡང་འཆར། །གནས་རྩོལ་མེད་རང་གསལ་གཉུག་མའི་ངང་། །ཁྱེད་བླ་མ་རྣམས་མི་ཤིགས་རྡོ་རྗེའི་སྐུ། །གཉིས་མེད་ཆོས་དབྱིངས་ཀྱི་མཁའ་ལ་རོལ། །གསུང་མི་འགག་རྡོ་རྗེ་ནཱ་དའི་གླུ། །དོན་དམ་སྤྲོས་མེད་ཀྱི་ཀློང་ནས་ལྡིར། །ཐུགས་ཏིང་འཛིན་ཇི་སྙེད་འཇུག་པའི་དངོས། །ཟུང་འཇུག་ཡེ་ཤེས་ཀྱི་རང་མདངས་གསལ། །འདིར་ཚོགས་ཀྱི་རྣལ་འབྱོར་བདག་ཅག་ལ། །བྱིན་རླབས་དང་དངོས་གྲུབ་ཆར་ལྟར་འབེབས། །དག་པ་རྒྱལ་བའི་དཀྱིལ་འཁོར་དུ། །ཚོམ་བུ་གཅིག་ཏུ་འགྲུབ་པར་མཛོད། །ཕྱི་གནས་ཡུལ་གཞལ་ཡང་ཁང་དུ་གྱུར། །འགྲོ་ཀུན་བདེ་ཆེན་དབྱིངས་སུ་སྦྱོར། །ནང་ཚོགས་མཆོད་བདུད་རྩིར་བྱིན་རློབས་ལ། །སྙིང་པོའི་ཡེ་ཤེས་སྦར་དུ་གསོལ། །རྟོག་ཚོགས་ཆོས་དབྱིངས་ཀློང་ཡངས་སུ། །ཡང་དག་སྒྱུ་འཕྲུལ་དྲྭ་བའི་འོད། །ཕྱོགས་བཅུའི་མཁའ་དབྱིངས་གང་བར་མཛོད། །ཅེས་ཚོགས་ཕུད་ཕུལ་ལ། 

			གཏོར་མ་འབུལ་བ་ནི། ཨོཾ་བཛྲ་ཨ་མྲྀ་ཏས་བསང༌སྦྱངས་ལ། རླུང་མེ་ཐོད་སྒྱེད་སྣོད་དུ་བདུད་རྩི་ལྔ་ཡི་རང་བཞིན་ལས་གྱུར་པའི་རོ་བཅུད་ནུས་པ་ཕུན་སུམ་ཚོགས་པ་ཟག་པ་མེད་པའི་ལོངས་སྤྱོད་ཟད་མི་ཤེས་པར་གྱུར། དཀྱིལ་འཁོར་ལྷ་ཚོགས་རྣམས་ཀྱི་ལྗགས་རྡོ་རྗེའི་འོད་ཀྱི་སྦུ་གུས་དྲངས་ཏེ་གསོལ་བས་དགྱེས་པ་བསྐྱེད་པར་གྱུར། ཨོཾ་ཨཱཿཧཱུྃ་ཧ་ཧོཿཧྲཱིཿ ལན་གསུམ་གྱིས་བྱིན་བརླབས་ནས། 

			

			གཏོར་མ་བསྔོ་བ་ནི། འབར་བའི་རྒྱས། ཕེཾ་ཕེཾ་ཕེཾ། པད་སྐོར་རྡོར་ཐལ་ཁ་ཕྱེ་བས། ནཱ་མོ་གུ་རུ་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། ལན་གསུམ། 

			ཆོས་སྐུ་དྲུག་པ་རྡོ་རྗེ་འཆང་ཆེན་པོ། བྱང་སེམས་བློ་གྲོས་རིན་ཆེན། གྲུབ་ཆེན་ས་ར་ཧ་པ། དཔལ་མགོན་འཕགས་པ་ཀླུ་སྒྲུབ། ཏཻ་ལོ་ཤེས་རབ་བཟང་པོ། ནཱ་རོ་ཛྙཱ་ན་སིདྷི། རྗེ་བཙུན་ཤ་བ་རི་པ། མངའ་བདག་མཻ་ཏྲི་པ། དགྱེས་མཛད་ལོ་ཙཱ་ཆེན་པོ། མི་ལ་བཞད་པ་རྡོ་རྗེ། མཉམ་མེད་འཛམ་གླིང་གྲགས་པ། དཔལ་ལྡན་དུས་གསུམ་མཁྱེན་པ། གྲུབ་ཆེན་ཀརྨ་པཀྴི། སེམས་དཔའ་རང་བྱུང་རྡོ་རྗེ། རྒྱལ་མཆོག་རོལ་པའི་རྡོ་རྗེ། ཆོས་རྗེ་དེ་བཞིན་གཤེགས་པ། སྤྲུལ་སྐུ་མཐོང་བ་དོན་ལྡན། བྱང་སེམས་དཔལ་འབྱོར་དོན་གྲུབ། རྒྱལ་དབང་ཆོས་གྲགས་རྒྱ་མཚོ། རྒྱལ་ཚབ་བཀྲ་ཤིས་རྣམ་རྒྱལ། ཀུན་མཁྱེན་མི་བསྐྱོད་རྡོ་རྗེ། གསང་བདག་གྲགས་པ་དཔལ་འབྱོར། མཚུངས་མེད་གྲགས་པ་དོན་གྲུབ། དཔལ་ལྡན་གྲགས་པ་མཆོག་དབྱངས། འགྲོ་མགོན་ནོར་བུ་བཟང་པོ། རྗེ་བཙུན་དཀོན་མཆོག་འོད་ཟེར། གཽ་ཤྲཱི་ཆོས་དཔལ་བཟང་པོ། མཉམ་མེད་གྲགས་པ་ཡེ་ཤེས། གྲུབ་མཆོག་བསྟན་པའི་ཉི་མ། ཟླ་མེད་གྲགས་པ་རྒྱ་མཚོ། དྲིན་ཆེན་རྩ་བའི་བླ་མའི་ཞལ་དུ་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། བཅོམ་ལྡན་འདས་དགྱེས་པ་རྡོ་རྗེ། འཁོར་ལོ་སྡོམ་པ། རྡོ་རྗེ་རྣལ་འབྱོར་མ། རྡོ་རྗེ་གདན་བཞི་ལ་སོགས་པ་ཡི་དམ་རྒྱུད་སྡེ་བཞིའི་དཀྱིལ་འཁོར་གནས་གསུམ་གྱི་དཔའ་བོ་དང་རྣལ་འབྱོར་མ་རྣམས་ཀྱི་ཞལ་དུ་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། དཔལ་མ་ཧཱ་ཀཱ་ལ་ཕྱག་བཞི་པ། བེར་ནག་ཅན། རང་བྱུང་གི་རྒྱལ་མོ། རྡོ་རྗེ་ལེགས་པ། བཙན་མགོན་བར་སྣང་སྐྱེས་མཆོག་ལ་སོགས་པའི་སངས་རྒྱས་ཀྱི་བསྟན་པ་སྲུང་བར་ཞལ་གྱིས་བཞེས་པའི་བཀའ་སྲུང་དམ་ཅན་རྒྱ་མཚོ་རྣམས་ཀྱི་ཞལ་དུ་ཨི་དཾ་བ་ལིཾ་ཏ་ཁ་ཁ་ཁཱ་ཧི་ཁཱ་ཧི། ཅེས་ཕུལ་ནས། 

			

			ཚོགས་ཀྱི་ཆ་གསུམ་པ་རྣལ་བྱོར་པ་རྣམས་ཀྱིས་དགའ་སྟོན་དུ་སྤྱོད་པ་ནི། ལས་ཀྱི་རྡོ་རྗེ་ལ་སོགས་པས་ཐབས་ཤེས་ཀྱི་རྫས་བཏེགས་ལ། མཐོང་བའི་ཆོས་ནི་དག་པ་ལ། །མེད་དོ་སྙམ་པའི་རྟོག་པ་སྤོངས། །བྲམ་ཟེ་ཁྱི་དང་གདོལ་པ་རྣམས། །ལྷན་ཅིག་སྐྱེས་པ་ཉིད་དུ་རོལ། །ཞེས་རྟོག་བསལ་སྔོན་དུ་འགྲོ་བའི་བརྡ་ཡིས་འབུལ། ལེན་པ་པོས། བདེ་གཤེགས་ཆོས་ལ་རིན་ཐང་མེད། །འདོད་ཆགས་དྲི་མ་དང་བྲལ་ཞིང་། །གཟུང་དང་འཛིན་པ་དང་བྲལ་བ། །དེ་ཉིད་ལ་ནི་གུས་པས་འདུད། །ཅེས་བརྗོད་བཞིན་བླངས་ལ་ཚོགས་ལ་རོལ། 

			བདེ་སྟོང་གི་རྟོགས་པ་དང་ལྡན་བཞིན་པས། དབྱིངས་ཀྱི་རྒྱལ་མོའི་གླུ་མངོན་བརྗོད་ནས་གསུངས་པ་ནི། བདེ་ཆེན་བདེ་བའི་གར་གྱིས་རོལ། །རྣལ་འབྱོར་མ་མཆོག་པདྨའི་བདེ། །ཨ་ལ་ལ་ལ་ལ་ཧོཿ། །དགྱེས་པ་རྣམས་ཀྱི་བདེ་བའི་མཆོག །རྣལ་འབྱོར་མ་ཚོགས་མཆོད་པར་བརྗོད། །ཨ་ཨི་ཨཱ་ཨཱ་རལླི་ཧོཿ། །རབ་དགྱེས་མགོན་པོ་དགྱེས་བཞུགས་མཛོད། །མཁའ་འགྲོ་དྲ་བའི་བདེ་བ་གསོལ། །དགྱེས་པའི་བདེ་བ་གསོལ་བར་མཛོད། །ཞི་བའི་གར་གྱིས་གར་མཛད་པ། །བདག་ལ་བདེ་ཆེན་བདེ་བ་སྩོལ། །ཐར་པའི་མཚན་ཉིད་ལྡན་པ་ཁྱོད། །ཨ་ལ་ལ་ལ་ལ་ཧོཿ། །བདེ་བ་སྤངས་པས་གྲོལ་མི་འགྱུར། །བདེ་མེད་སྡུག་བསྔལ་གྱིས་མི་གྲོལ། །བདེ་དེ་ཆུ་སྐྱེས་དབུས་ན་གནས། །ཆགས་པའི་དངོས་པོ་ཁྱོད་མ་བསྒྱུར། །བདེ་བ་ཆེ་ཡིས་གྲོལ་བར་མཛོད། །པདྨ་རྒྱས་པའི་རོ་ཉིད་ཀྱིས། །བུང་བ་ལྟ་བུར་ཚིམ་པར་མཛོད། །ཅེས་བརྗོད་ཅིང་། 

			

			བདེ་བ་ཕུན་ཚོགས་ཡང་དག་ལྡན། །ནད་མེད་དགེ་བའི་སེམས་དང་ནི། །འདོད་དང་ཐར་སོགས་ཡང་དག་ཐོབ། །ཕུན་སུམ་ཚོགས་པ་འགྲུབ་གྱུར་ཅིག །ཅེས་སྨོན་ལམ་བཏབ། 

			ལྷག་མར་བདུད་རྩི་བྲན་ལ། ཨོཾ་བཛྲ་ཨ་མྲྀ་ཏ་ཀུཎྜ་ལི་ཧ་ན་ཧ་ན་ཧཱུྃ་ཕཊ། ཀྱིས་བསང༌། ཨོཾ་སྭ་བྷཱ་བ་ཤུདྡྷོཿསརྦ་དྷརྨཱཿསྭ་བྷཱ་བ་ཤུདྡྷོ྅་ཧཾཿ གིས་སྦྱངས། སྟོང་པའི་ངང་ལས་ཐོད་སྣོད་ཡངས་པའི་ནང་། །ལྷག་མའི་གཏོར་མ་འདོད་པའི་ཡོན་ཏན་ལྔ། །དཔག་མེད་ནམ་མཁའ་མཛོད་ཀྱི་སྤྲིན་ཆེན་པོ། །བདུད་རྩིའི་རང་བཞིན་ཟད་མི་ཤེས་པར་གྱུར། །ཤ་ཟ་ལས་དང་འཇིག་རྟེན་མཁའ་འགྲོ་ཕོ་ཉ་སྲུང་མའི་ཚོགས་དང་བཅས་པ་རྣམས་ཀྱིས་ཕུད་དང་ལྷག་མའི་གཏོར་མ་རྒྱ་ཆེན་པོ་འདི་བཞེས་ལ་སངས་རྒྱས་ཀྱི་བསྟན་པ་སྲུང་བ་དང་། ཆོས་བཞིན་སྒྲུབ་པའི་རྣལ་འབྱོར་པ་རྣམས་ཀྱི་བར་ཆད་མི་མཐུན་པའི་ཕྱོགས་རྣམས་བསལ་དུ་གསོལ། ཨུཙྪིཥྟ་བ་ལིཾ་ཏ་བྷཀྵ་བྷཀྵ་སི་སྭཱ་ཧཱ། ཞེས་ཕྱི་རོལ་དུ་བསྐྱལ་ལོ། །

			

			རྩ་བའི་དོན་བཞི་པ་རྗེས་ཀྱི་བྱ་བ་ལ་གསུམ་ལས། དང་པོ་མཆོད་པ་ལ་སོགས་པས་དགྱེས་པ་བསྐྱེད་ཅིང་དོན་གཉིས་འགྲུབ་པར་བྱེད་པ་ནི། སྔར་ལྟར་མཆོད་པ་བྱིན་གྱིས་བརླབས་ནས། ཨོཾ་བཛྲ་སྥ་ར་ན་ཁཾ། ཨོཾ་ཤྲཱི་ཡོ་ག་སིདྡྷརྠ་ས་པཱ་རི་ཝཱ་ར་ཨརྒྷཾ་པྲ་ཏཱིཙྪ་ཧཱུྃ། པཱ་དྱི། པུཥྤེ། དྷུ་པེ། ཨཱ་ལོ་ཀེ། གྷནྡྷེ། ནཻ་ཝེདྱི། ཤབྟའི་བར་གྱིས་མཆོད། 

			བསྟོད་པ་རྗེ་བརྒྱད་པའི་གསུང་ལས་བྱུང་བ་ནི། འགྲོ་རྣམས་འདུལ་སླད་འཇིག་རྟེན་འདས་པ་ཡི། །མཛད་པར་མ་ཟད་འཇིག་རྟེན་པ་ཉིད་ཀྱི། །མཐུན་འཇུག་མཛད་པས་འགྲོ་བ་སྒྲོལ་བ་དང་། །སླད་ནས་སྤྲུལ་པ་སྟོན་པ་དེ་ལ་འདུད། །

			འཇིག་རྟེན་བདེ་བའི་སྨོན་པ་ནི། བསྐལ་བཟང་སངས་རྒྱས་སྟོང་གི་སྒྲོན་མེའི་འོད། །རབ་ཏུ་སྣང་བའི་ཞིང་ཁམས་ཡངས་པ་འདིར། །ཉི་མའི་འོད་ཟེར་མེ་ཁམས་ནམ་མཁའི་རླུང་། །རང་བཞིན་ནུས་པའི་ཆ་ཀུན་མཉམ་གནས་ཤོག །ས་དང་ཆུ་འཛིན་ལྗོན་པའི་ཚལ་རྣམས་ཀྱི། །བཅུད་དཔལ་ནུས་པས་འབྲས་བུ་དུས་སུ་སྨིན། །འཕེལ་ཟད་འཁྲུགས་པའི་ནད་རྣམས་ཞི་བ་དང་། །ལུས་ཅན་རིང་དུ་འཚོ་བའི་རྟེན་དུ་ཤོག །ཉོན་མོངས་མུན་པས་འཚེ་བ་ལྷུར་ལེན་པ། །ཀླ་ཀློར་གྱུར་པས་འགྲོ་བའི་སྲོག་འཕྲོག་ཅིང་། །མཆོད་རྟེན་དམ་ཆོས་འཇིག་པར་བྱེད་པ་རྣམས། །ཚོགས་དྲུག་དགེ་བའི་མཐུ་དང་ལྡན་པར་ཤོག །སྐྱེ་འགྲོ་ཟས་ལ་སྐམས་པའི་བློ་འཁྲུགས་པས། །སྡང་བས་རྡེག་ཅིང་སྲོག་གཅོད་གྲངས་མེད་དུ། །སྤྱོད་རྣམས་ལས་འབྲས་རྟེན་འབྲེལ་དམ་ཆོས་ལ། །རབ་ཏུ་གུས་ཤིང་བྱམས་པའི་བློ་ལྡན་ཤོག །སྙིགས་དུས་སྐྱེ་བོ་ཉོན་མོངས་འཁྲུགས་པའི་རྒྱུན། །མི་བཟད་འབར་བས་སྔར་མེད་མི་དགེའི་ལས། །བསྟན་འགྲོར་གནོད་བྱེད་མཐའ་དག་རབ་ཞི་ནས། །མིང་ཡང་མི་གྲགས་འཇིག་རྟེན་བདེ་བར་ཤོག །

			

			བསྟན་པ་སྤྱི་བྱེར་སྨོན་པ་ནི། ཁམས་གསུམ་སྲིད་འགྲོའི་བློར་གནས་མ་རིག་མུན། །སྡུག་བསྔལ་མི་ཟད་འབྱུང་བའི་གནས་གཅིག་པུ། །རིངས་པར་ཞི་མཛད་བཅོམ་ལྡན་ཤཱཀྱའི་བསྟན། །ཀུན་ཏུ་རྒྱས་ཤིང་རབ་ཏུ་བརྟན་པར་ཤོག །ཐུབ་ཆེན་རྒྱལ་བའི་རིང་ལུགས་ཀཾ་ཚང་གི །འདུས་པའི་སྡེ་རྣམས་དགོངས་རྒྱུད་དག་པ་ཡིས། །རྟག་ཏུ་མཐུན་པ་རྣམ་བཞིར་གྲགས་པ་ཡི། །ངང་ཚུལ་འཛིན་པས་འཇིག་རྟེན་མཛེས་པར་ཤོག །རྣམ་འདྲེན་ལྔ་པའི་མཚན་དཔེའི་དཔལ་གྱི་འོད། །འཛམ་བུའི་གླིང་འདིར་འཆར་བ་དེ་སྲིད་དུ། །ཀཾ་ཚང་དོན་བརྒྱུད་ཟུང་འཇུག་སྙིང་པོའི་བསྟན། །ཕྱོགས་བཅུར་རྒྱས་ཤིང་རབ་ཏུ་གནས་པར་ཤོག །བརྒྱུད་པའི་མཆོག་འཛིན་རྣམས་ནི་བསླབ་གསུམ་གྱི། །རྣམ་དག་ངང་ཚུལ་བཟང་པོར་སྤྱོད་པ་ལ། །འགྲོ་ཀུན་ཡིད་རབ་དྭང་བས་གུས་པ་དང་། །ཕྱག་འཚལ་མཆོད་ཅིང་མོས་བློས་རྗེས་འཇུག་ཤོག །

			ལམ་གྱི་རིམ་པར་སྨོན་པ་ནི། སྐྱེ་འགྲོ་མ་ལུས་ཐེག་པ་མཆོག་ལ་མོས། །དོན་དམ་ཀུན་ཏུ་དཔྱོད་པའི་ཤེས་རབ་ཀྱིས། །མ་རིག་རང་བཞིན་སྒྲིབ་པའི་རྟོག་ཚོགས་བཅོམ། །མཐའ་བྲལ་ཟབ་མོའི་གནས་ལུགས་རྟོགས་པར་ཤོག །གཏི་མུག་ཁྲོ་བས་མི་འཁྲུགས་བཟོད་ལ་བརྩོན། །བདག་གཞན་མཉམ་དང་གཞན་ལ་ལྷག་པར་བརྩེ། །ཤིན་ཏུ་རྒྱས་པའི་སྡེ་སྣོད་ཡན་ལག་བཅས། །ཐོས་བསམ་ཤེས་རབ་ངེས་པ་རབ་བརྟན་ཤོག །ཉོན་མོངས་རླུང་གིས་དགེ་བ་མཆོག་གི་བློ། །ཉམས་བྱས་བསླབ་པའི་ཚུལ་དང་འབྲལ་བྱེད་རྣམས། །བདེ་གཤེགས་ཕྲིན་ལས་དགེ་བའི་བཤེས་ཀྱི་མཐུས། །ཡོངས་སུ་དག་ནས་བསླབ་པའི་སར་གནས་ཤོག །སྣ་ཚོགས་སྣང་བ་སྒྱུ་མ་ལྟར་རྟོགས་ནས། །རྒྱ་ཆེན་སྤྱོད་ལ་དཔའ་བའི་དྲི་མེད་བློས། །ཡང་དག་དགེ་བའི་བཤེས་ཀྱི་རྗེས་སྙེགས་ནས། །ལུས་དང་ལོངས་སྤྱོད་རྟག་ཏུ་སྦྱིན་བྱེད་ཤོག །འགྲོ་ཀུན་སྨིན་དང་ཞིང་རྣམས་ཡོངས་སྦྱོང་ཞིང་། །སྒོམ་པའི་ཤེས་རབ་སྣང་བས་ས་ལམ་བགྲོད། །མཐར་ཐུག་འབྲས་བུ་རྫོགས་སངས་སྐུ་འཕྲོ་བས། །འཁོར་བ་དོང་སྤྲུགས་ཕྲིན་ལས་ཀུན་འགྲུབ་ཤོག །འབྲས་བུའི་ངང་ཚུལ་སྔགས་ཀྱི་ལམ་ཞུགས་རྣམས། །ཐ་མལ་སྣང་ཞེན་སྤྱོད་ལས་རིང་དུ་འདས། །སྣང་གསུམ་དག་པ་ཡེ་ཤེས་ཆེན་པོར་རྟོགས། །བདེ་ཆེན་བྱང་ཆུབ་སེམས་མཆོག་སྦྱོང་བར་ཤོག །ཉེ་བའི་སྲས་མཆོག་གནས་བརྟན་ཆེ་རྣམས་དང་། །གྲུབ་པའི་དབང་པོ་དཔའ་བོ་ཌཱ་ཀི་ཡི། །སྐུ་ཡི་སྣང་བ་གསུང་གི་གྲགས་པའི་སྒྲ། །འགྲོ་བའི་བློ་ལ་མངོན་སུམ་འཆར་བར་ཤོག །ཉོན་མོངས་རྟོག་པའི་རླུང་ཤུགས་རང་སར་ཡལ། །བདེ་སྡུག་སྤང་བླང་ཞེན་མེད་ངང་གནས་པས། །བདག་གཞན་དངོས་པོར་འཛིན་པ་དབྱིངས་སུ་ནུབ། །གྲུབ་པ་རྣམས་ཀྱི་ཚུལ་དང་མཐུན་པར་ཤོག །སྣང་སེམས་གཉིས་མེད་ཕྱག་རྒྱ་ཆེན་པོ་ཡིས། །གློ་བུར་འཁྲུལ་པའི་བག་ཆགས་ཕྲ་མོ་ཡང་། །དབྱིངས་སུ་དག་ནས་ལུས་རྟེན་འདི་ཉིད་དུ། །རྡོ་རྗེ་འཆང་གི་གོ་འཕང་མངོན་གྱུར་ཤོག །

			

			ཁྱད་པར་རྣལ་འབྱོར་བཞི་ལ་སྨོན་པ་ནི། སྨིན་གྲོལ་ལམ་ཞུགས་ཏིང་འཛིན་ལྡན་རྣམས་ཀྱིས། །ལོང་མེད་སྒྲུབ་ལ་བརྩོན་པ་མི་གཡེལ་བས། །གནས་ལུགས་སེམས་ཉིད་འོད་གསལ་ལྷན་ཅིག་སྐྱེས། །དྲི་མེད་རང་རིག་མངོན་དུ་མཐོང་བར་ཤོག །རང་བཞིན་སྤྲོས་པ་ཀུན་བྲལ་ཆོས་ཀྱི་དབྱིངས། །དྲི་མེད་མངོན་པར་མཐོང་བའི་མཆོག་བརྙེས་པས། །དང་པོའི་ས་ལ་གནས་དང་མཉམ་པ་ཡི། །ཚོགས་ཆེན་ཡང་དག་བསྒྲུབ་པའི་དབང་ཐོབ་ཤོག །ཚོགས་དྲུག་ཤེས་པ་ཡེ་ཤེས་ངང་དུ་དག །གྲུབ་པའི་དབང་ཕྱུག་རྣམས་དང་སྐལ་པ་མཉམ། །སྣང་སེམས་གཉིས་སུ་མེད་པའི་རང་བཞིན་ལས། །དཔག་ཏུ་མེད་པའི་ཡེ་ཤེས་འཆར་བར་ཤོག །ཀུན་གཞི་མ་རིག་བག་ཆགས་ཕྲ་མོ་ཡང་། །དབྱིངས་སུ་དག་ནས་ཆོས་སྐུའི་ཡེ་ཤེས་གསལ། །ཐུགས་རྗེའི་ཕྲིན་ལས་བསམ་མི་ཁྱབ་པ་ཡི། །འབད་རྩོལ་མེད་པར་བསྟན་འགྲོའི་དོན་འགྲུབ་ཤོག །

			སྨོན་པ་མྱུར་འགྲུབ་ཀྱི་མཐུན་འགྱུར་ནི། དེ་ལྟར་སྨོན་པས་འཛིན་མའི་ཁྱོན་རྣམས་སུ། །སྡང་བའི་སེམས་ཀྱིས་བསྐྲུན་པའི་ནད་མཚོན་དུག །མྱུར་དུ་སྟོང་ཞིང་ཕན་བདེར་བྱེད་པ་ཡི། །སྨན་མཆོག་ནོར་བུའི་ཤེད་མོང་རྒྱས་པར་ཤོག །སེམས་ཀྱི་རང་བཞིན་སྙིང་པོའི་ཡེ་ཤེས་ཀྱིས། །དེང་འདིར་བསྐུལ་བས་ཡང་དག་སྨོན་པ་ཡི། །འབྲས་བཟང་སྲིད་ཞིའི་བདེ་ལེགས་ཀུན་འདུས་པ། །མཆོག་ཏུ་སྨིན་པས་ཞིང་ཀུན་གང་བར་ཤོག །དུས་གསུམ་སངས་རྒྱས་སེམས་དཔའ་ཆེ་རྣམས་དང་། །འཕགས་པའི་གནས་བརྟན་གྲུབ་པ་མཆོག་རྣམས་ཀྱི། །བཟང་པོ་སྤྱོད་པའི་སྨོན་ལམ་ཇི་སྙེད་པ། །དུས་ཀྱི་སྐད་ཅིག་ཉིད་འདིར་མྱུར་འགྲུབ་ཤོག །ཅེས་སོ། །

			

			གཉིས་པ་བླ་མ་རང་དང་དབྱེར་མེད་དུ་བཞུགས་ནས་དཀྱིལ་འཁོར་བསྡུ་བ་ནི། བླ་མ་ཡེ་ཤེས་དཀྱིལ་འཁོར་ལྷ་ཚོགས་རྣམས། །དོན་དམ་གཤེགས་བཞུགས་མཚན་མ་ཀུན་བྲལ་ཀྱང་། །སེམས་ཉིད་རང་རིག་འོད་གསལ་ཡངས་པའི་ཀློང་། །འདུ་འབྲལ་མེད་པའི་ངང་དུ་རྟག་བཞུགས་གསོལ། །དཀྱིིལ་འཁོར་བདག་པོའི་འོད་ཟེར་འཕྲོ་འདུ་ཡིས། །རྟེན་དང་བརྟེན་པ་གཙོ་བོའི་ཐུགས་ཀར་ཐིམ། །དེ་ཉིད་ཁ་དོག་ལྔ་ལྡན་འོད་ཕུང་གི །རྣམ་པར་བྱོན་ནས་སྤྱི་བོར་ཐིམ་པར་གྱུར། །ཅེས་པས་མཐར་ཐུག་གཞི་འབྲས་དབྱེར་མེད་ཀྱི་ངང་དུ་བཞག་ལ། 

			གསུམ་པ་དགེ་བ་བསྔོ་ཞིང་ཤིས་པ་བརྗོད་པ་ནི། དགེ་འདིས་འགྲོ་བ་མ་ལུས་རྡོ་རྗེ་སེམས། །རྟག་བདེ་ཐབས་ཤེས་སྦྱོར་བས་འཆི་མེད་ཅིང་། །ནང་གི་ལམ་ནས་རྡོ་རྗེར་འགྲོ་བ་ཡི། །སངས་རྒྱས་ཉིད་ཀྱི་གོ་འཕང་ཐོབ་ཕྱིར་བསྔོ། །དཔལ་ལྡན་བླ་མའི་བྱིན་རླབས་ལམ་བྱེད་ཀྱི། །ཚོགས་ཆེན་མཁའ་ལྟར་ཡངས་པ་དེང་བསགས་པའི། །དགེ་བས་འགྲོ་རྣམས་མ་རིག་མུན་བྲལ་ནས། །ཟག་མེད་ཤེས་རབ་མཆོག་དང་ལྡན་གྱུར་ཅིག །གསང་མཆོག་དྷུ་ཏིའི་གཞལ་མེད་ཁང་པ་ན། །ཐིག་རླུང་སེམས་གསུམ་རྣམ་དག་བདེ་བ་ཆེར། །དག་པ་ཡེ་ཤེས་ལྷ་ཡི་མཚོན་ཆེན་གྱིས། །ཁམས་གསུམ་འཕོ་བའི་འཁོར་ལོ་འཇོམས་གྱུར་ཅིག །གཟུང་འཛིན་བདག་གཞན་སྲིད་ཞི་ལས་འདས་པའི། །མཉམ་ཉིད་རིག་པའི་སྐུ་དང་ཡེ་ཤེས་ཀློང་། །དུས་མེད་ངང་དུ་བསགས་པའི་དགེ་བ་རྣམས། །སྙིང་པོའི་རིགས་ཅན་ཡོངས་ལ་བསྔོ་བར་བགྱི། །ཞེས་སོ། །

			

			དུས་གསུམ་མངོན་པར་མཁྱེན་དང་རྫུ་འཕྲུལ་མཐུ། །མདོ་རྒྱུད་རྒྱ་མཚོའི་དོན་ལ་མངའ་བརྙེས་པས། །མཛད་པའི་ཚུལ་ལ་ཟླ་མེད་ཀརྨ་པ། །ཚར་དུ་དངར་བ་རྣམས་ཀྱི་བཀྲ་ཤིས་ཤོག །འདོད་པའི་སྐྱོན་བྲལ་མངལ་གྱི་དྲི་མ་སྤངས། །ཐུབ་པའི་བསྟན་པ་སྐྱོང་ལ་མཐུ་ཆེ་བ། །དྲུག་པ་སེངྒེ་རྒྱལ་དབང་ཀརྨ་པའི། །རྒྱལ་ཚབ་རིམ་པར་བྱོན་པའི་བཀྲ་ཤིས་ཤོག །དགྱེས་པ་རྡོ་རྗེ་བཅོམ་ལྡན་འཁོར་ལོ་སྡོམ། །སྒྱུ་འཕྲུལ་གདན་བཞི་རྗེ་བཙུན་རྣལ་འབྱོར་མ། །དཔལ་ལྡན་འདུས་པ་འཇིག་རྟེན་དབང་ཕྱུག་སོགས། །ཡི་དམ་དཀྱིལ་འཁོར་ལྷ་ཡི་བཀྲ་ཤིས་ཤོག །རྡོ་རྗེ་བེར་ཅན་དཔལ་མགོན་ཕྱག་བཞི་པ། །རང་བྱུང་རྒྱལ་མོ་དམ་ཅན་སྲིན་པོའི་མགོན། །བཙན་གྱི་མགོན་པོ་བར་སྣང་སྐྱེས་མཆོག་སོགས། །ཆོས་སྐྱོང་སྲུང་མ་རྣམས་ཀྱི་བཀྲ་ཤིས་ཤོག །ཅེས་གཞན་ཡང་བཀྲ་ཤིས་གང་འོས་བརྗོད་ཅིང་མེ་ཏོག་འཐོར་ལ་རོལ་མོ་རྒྱ་ཆེར་བྱའོ། །

			རྒྱལ་བའི་ཡོན་ཏན་ཕ་མཐའ་ཡས་པ་རྣམས། །

			མོས་གུས་ལམ་གྱིས་མྱུར་དུ་སྒྲུབ་བྱེད་པའི། །

			

			ཟབ་མོའི་རྣལ་འབྱོར་ཆ་ལག་དང་བཅས་པ། །

			དེང་འདིར་གསལ་བས་བདེ་ལེགས་ཀུན་འབྱུང་ཤོག །

			ཅེས་གཽ་ཤྲཱི་ཆེན་པོའི་བླ་མ་དཀྱིལ་འཁོར་གྱི་འཁོར་ལོ་སྒྲུབ་ཅིང་མཆོད་པའི་ཆོ་ག་འདི་ནི། ཁོ་བོའི་གམ་བཅར་མཛོད་པ་ཀརྨ་ཤེས་རབ་མཐར་ཕྱིན་ནས་རིན་ཆེན་དང་པོའི་མེ་ཏོག་ལྷ་རེག་བཅས་ཆེད་དུ་བསྐུལ་བ་དང་། བདག་ཉིད་ཀྱི་ལྷག་པའི་བསམ་པ་སྔོན་དུ་བྱས་ནས་ལྕགས་བྱི་ལོ་སྣྲོན་ཟླའི་ཡར་ཚེས་བཅུ་ཉིན་གྲུབ་པར་ཡི་གེ་པ་ནི་རང་གི་ཉེ་གནས་བསྟན་འཛིན་ཆོས་འཕེལ་ནས་བགྱིས་པས་ཀཾ་ཚང་རྒྱལ་བའི་བསྟན་པ་དབྱར་གྱི་ཆུ་གཏེར་ལྟར་འཕེལ་ཞིང་རྒྱས་པའི་རྒྱུར་གྱུར་ཅིག །སརྦ་མངྒ་ལཾ།། །།

		

		

		

			© 2024 Goshir Gyaltasb Rinpoche and Palchen Chosling Monastery

			Cover and Layout: Beata Tashi Drolkar

			First eBook edition: November 2024


			[image: ]

			This work is licensed under Creative Commons Attribution-NonCommercial-NoDerivatives 4.0 International License.


			དམ་ཆོས་འཕྲུལ་དེབ་འདི་ཉིད་དམ་ཆོས་བང་མཛོད་ཚོགས་པའི་ལས་འཆར་ཞིག་དང་། དེ་ཡང་དཔལ་༸རྒྱལ་དབང་ཀརྨ་པ་སྐུ་ཕྲེང་བཅུ་བདུན་པ་ཆེན་པོ་ཨོ་རྒྱན་ཕྲིན་ལས་རྡོ་རྗེ་མཆོག་གི་བཀའ་འཁྲོལ་ལམ་སྟོན་འོག་བཀོལ་སྤྱོད་ནུས་པ་ཡིན། །

			[image: ]

		

	OEBPS/image/gyaltsab.png





OEBPS/toc.xhtml

		
  Contents


  
    		རྒྱལ་བའི་རྒྱལ་ཚབ་གཽ་ཤྲི་ཆེན་པོའི་བླ་མཆོད་ཡེ་ཤེས་སྤྲིན་ཕུང་།


  




		Page List


			
						i


						ii


						1


						2


						3


						4


						5


						6


						7


						8


						9


						10


						13


						14


						15


						17


						18


						19


						20


						21


						22


						23


						24


						25


						26


						29


						31


						32


						33


						34


						37


						38


						39


						40


						41


						43


						44


						45


						46


						47


						48


						51


						52


						54


						55


						56


						57


						58


			


		
		
		Landmarks


			
						Cover


			


		
	

OEBPS/image/GR-guruyoga.jpg





OEBPS/image/dharmatreasure-logo-name.png
JATOU(BURESN





OEBPS/image/by-nc-nd-100.png





